
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨӨРИЙН ЗАМААР

	Тоглогчид:

	Дорж - Уурхайн ажилчин

	Гэрэл - Түүний эхнэр

	Идэр - Доржийн сайн нөхөр

	Дулмаа - Цэцэрлэгийн эрхлэгч

	Шагдар - нэгдлийн гишүүн

	Хүрэлчулуун - Гэрэлийн эцэг

	Должин - Гэрэлийн ээж

	Бадарч - Уурхайд байгаад гарсан залуу

	Долгор - Хувийн аж ахуйтай эмэгтэй

	Уурхайчин

	Залуучууд

	 


НЭГДҮГЭЭР БҮЛЭГ

	НЭГДҮГЭЭР ҮЗЭГДЭЛ

	Доржийн байр

	Бадарч — Би ч бас хирдээ тов хийсэн юмтай байлаа. Бусдыг нь ч ярихаа болъё, зөвхөн адуугаа ярихад уулын буга шиг улаан зүстэй таван азарга адууг, дөрөвхөн жилийн өмнө миний юм, миний хөрөнгө гэж байсан гэхэд хэн үнэмших юм бэ? Хэн ч үнэмшихгүй, гэвч байсан л юм даа.

	Гэрэл — Төдий малаас ядаж 50-60-ыг ч аварч чадсангүй гэж үү?

	Бадарч — Иш Гэрэл минь, чи бас томоогүй байна. Хэн тийм хөрөнгөнөөс зүгээр салъя гэж бодох юм бэ? Нүүр, нүдгүй шуургатай тэмцсээр байгаад л яаж ч чадалгүй алдахыг нь алдаад, үхүүлэхийг нь үхүүлсэн юм. Өөрийнхөө хэдэн малыг хэн ч гэсэн яаж ийгээд л аврахыг бодно шүү дээ. Өөрийн дэвсгэр дээр унтах чинь хүний булган хөнжилд унтахаас жаргалтай байдаг юм.

	Гэрэл — Тийм дээ.

	Бадарч — Тэр намар эх минь нас барлаа. Өвөл нь малаа зудад алдлаа. Ингэж давхар давхар зовлон эдэлсэн хөөрхий амьтан шүү би... Тэгээд энэ уурхайг олз ихтэй газар гэж дуулаад хэдэн мөнгө олж мал авна. Малаа нааш цааш нь гүйлгэж...3а тэрийгч чамд яриад яах вэ.

	Гэрэл — Сайн хийвэл ч олдог л бололтой юм.

	Бадарч — Гэрэл минь, хэлэхэд юм бүхэн амархан, хийхэд юм бүхэн хэцүү. Хэн муу амьдаръя гэж бодох юм бэ? Сайн хийе, их юм олъё гэж хэн ч бодно доо. Гэвч нэг л болохгүй юм. Дорж намайг өнөөдөр биеэ хайрлаж байна, ажил хийх хүсэлгүй байна гээд л зэмлэж байна. Ганц биеэ би хайрлахгүй бол хэн намайг хайрлах вэ? Дорж ч гэсэн эд нар ер нь хэн нь ч гэсэн өнөө сайн ажиллая гээд л, хүч биеэ хайрлахгүй, тээрмийн илжиг шиг зүтгэж байна. Гэтэл Дорж маргааш нөгөө\дутуу тахир гэгчийн зэрэгт орчвол яах билээ гэж бодохгүй байна. Тийм биз дээ. Аль би буруу ярьж байна уу?

	Гэрэл — Үнэндээ манай Дорж биеэ хайрладаггүй хүн шүү.

	Бадарч — Доржийн амьдрал, хоёр хүний амьдралтай холбоотой болохоор тэгж тэнэглэж болохгүй тийм биз дээ.

	Гэрэл — Тэр ч тийм ээ

	Бадарч — За тэр ч яах вэ, та хоёрын хэрэг

	Гэрэл — Дорж ч хөөрхий минь, над үйлийн үргүй сайн хүн шүү. Бид хоёр ганцхан л юман дээр зөрдөг юм.

	Бадарч — Би дуулсан.

	Гэрэл — Чи юу гэж дуулав.

	Бадарч — Чи чинь, баян хүний ганц эрх охин юм гэнэ билээ.

	Гэрэл — Тийм ээ би ганц охин нь. Манай Дорж тэр хөрөнгийг миний юм, манай юм гэж даанч боддоггүйд нь би гомддог.

	Бадарч — Хаанаас даа. Харин их мөнгө олоод, мал авч нэмэрлэе гэж бодож байгаа байлгүй.

	Гэрэл — Үгүй, тийм биш. Бид хоёроос нэмэр горьдохгүйгээр хөрөнгө.

	Бадарч — Хэрэв над тийм хөрөнгө заяагдсан бол би яасан сайхан өөд нь татах бол... Гэвч байхгүй юмыг чинь яая гэх вэ дээ. Гэрэл минь хэцүү гэхэд дэндүү хэцүү байна.

	Гэрэл — Хэцүү байлгүй яах вэ, анх ирээд байхад над их л хэцүү байсан, адгийн наад зах нь нөгөө хэмжээ хязгааргүй бялхаж байдаг айраг, сүүнээс эхлээд л, цагаан идээ олдохгүй. Гэвч яая гэхэв дээ. Нэгэнт л Доржтой болъё, бүтье гэж шийдсэнээс хойш дасаж л байна. Гэвч Дорж бид хоёр заавал харина.

	Бадарч — Ардаа хөрөнгөтэй, аав ижийтэй улс ч заавал нэг л өөр байх юм. Харин би гэдэг хүн л яадаг юм билээ. Хэцүү байна. (Уйлах гэж байгаа юм шиг болно)

	Гэрэл — Бадарч минь битгий гутар, бололгүй яах вэ (Гэрэл түүнд цай хийж өгнө) За Бадарч минь ийм яриагаа болъё, харин чи төлдөр над нэг юм хэлэх гэсэн. Одоо хэлэхгүй юу?

	Бадарч — (толгойгоо аажмаар сэгсрэн) болъё доо.

	Гэрэл — Ү гүй, чи хэл л дээ

	Бадарч — Гэрэл минь чи намайг өрөвддөг үү?

	Гэрэл — Би өрөвдөөд яах вэ дээ

	Бадарч — Зовлон үзээгүй хүнд зовлонгоо ярьснаас харин хаданд хашхирвал цуурай нь сонсогддог гэж муу талийгаач эх минь хэлдэг сэн, яасан ч үнэн үг байж вэ дээ.

	Гэрэл — Т эгээд чи намайг яа гэж байгаа юм бэ?

	Бадарч — Хүнийг өрөвдөх хайрлахад их юм хэрэггүй, аятайхан яриад, аятайхан хараад...

	Гэрэл — Би тийм аягүй байдаг гэж үү?

	Бадарч — Тааруухандаа за болъё, сэтгэлээ гаргаж зовсноос, барьж зовсон дээр. Хүн гэдэг чинь ер нь зөвөөс нь зугтаж бурууг нь дагадаг жамтай шив дээ.

	Гэрэл — Чиний яриаг бүр ойлгохоо болилоо.

	Бадарч — Ойлгоё гэвэл үгээр нь байтугай, нүдээр нь ойлгоно л доо, харин чи намайг тоодоггүйдээ л хайрыг минь...

	Гэрэл — Аа тийм ухаантай юм уу? тэгвэл ярьсны хэрэг алга. Яв даа Бадарч минь хоёулаа өөрөөр сайн явъя.

	Бадарч — Тийм л байх ёстой, хорвоо гэдэг чинь энэ шүү дээ.

	Гэрэл — Одоо чамтай ярих байтугай, харахад ч дургүй хүрч байна. Яв, яв бушуухан яв!

	Бадарч — Амьдралаа гэдэг хэцүү юм даа, явсаар байгаад хөөгдөнө гэдгийг хүртэл үзэх юм.

	Гэрэл — Чи бушуухан яв

	Бадарч — (алгуурхан босож) За явъя. Гэвч аавын хүү тугал ч хариулдаг, бас туг ч барьдаг юм даа (гарна) (Дорж орж ирнэ).

	Дорж —  Манай бригад өнөөдөр төлөвлөгөөгөө хэдэн хувь биелүүлсэн гэж чи бодож байна.

	Гэрэл — Би яаж мэдэх вэ дээ

	Дорж —  120 хувь

	Гэрэл — Сайн байна.

	Дорж —  Муу байна.

	Гэрэл — Харин улам л ахиад байгаа юм биш үү?

	Дорж —  Ахиж байгаа ухаантай л юм даа.

	Гэрэл — Хүн улам л цаашлах юм. Төлөвлөгөөг 100 хувь биелүүлсэн хүнийг магтаад л манайх 80 боллоо, 90 боллоо. Одоо нэг долоо хоног оролдвол зуу болдог болов уу. Зуун хувь биелүүлээд орхивол үхсэн ч гомдол алга гэж байсныг чинь би санаж байна.

	Дорж —  Тэр норм эхлээд бид, хоёр жил болж байна. Чамдаа би яаж ойлгуулдаг юм билээ дээ. Гэрэл минь нүүрсний ажлын ихэнхийг бид, саяхан болтол гараараа хийдэг байлаа.

	Гэрэл — Би мэднэ шүү дээ. Дорж минь.

	Дорж —  Байз л даа. Тэгээд малтаж гаргасан нүүрсийг өөрөө тасралтгүй хөврөлдөн зөөдөг машинтай боллоо. Тэр машинаа бид дүүрэн ашиглаж чадахгүй байна.

	Гэрэл — Түргэн түргэн дэлбэлээд л байвал нүүрс их гараад л байна биз дээ.

	Дорж —  Дэлбэрэлт хоцрохгүй байна. Зөөлт, гаргалт хоцорч байна.

	Гэрэл — Хоолоо ид, Дорж минь би ойлгохгүй нь.

	Дорж —  Иш чааваас даа. Тэр машин чинь нүүрсээ дээш нь гадагш нь гаргахгүй, харин цааш нь уурхайн гүнд буулгаад тэндээс нэг нэг тонн нүүрс багтдаг хайрцагт хийгээд, түүнийгээ мориор татаад бас дээш нь цахилгаанаар гаргаж байгаа юм. Тэгээд өнөөх хайрцаг чирээд явсан морио буцаж иртэл, нөгөө машин чинь ажилгүй зогсож байгаа юм. Ухаандаа ноосыг багаас сум хүртэл машинаар тээгээд сумаас аймаг хүртэл ердийн хөсгөөр, аймгаас Улаанбаатар хүртэл галт тэргээр зөөж байгаатай адил юм. Тэгээд ердийн хөсгөөр зөөж гүйцтэл нь галт тэрэг зогсоод л хүлээгээд л байгаа юм, ойлгов уу?

	Гэрэл — (инээж) Ойлголоо. Чи минь одоо хоолоо идчихээд, дараа нь сумаас аймаг хүртэл галт тэрэг тавьчих.

	Дорж —  Мөндөө, Гэрэл минь, тэр чинь л намайг зовоож байна.

	Гэрэл — Дорж минь чи юу л хийе гэж бодвол санасандаа заавал хүрдэг. Энэ ч сайн хэрэг. Гэвч амьдрал дээр надтай зөвлөдөггүй шигээ бас ажил дээр нөхөдтэйгөө зөвлөдөггүй юм биш биз. Тэгвэл олонгүй болно шүү дээ. Чи минь дэндүү гөжүүн, тэгж болохгүй.

	Дорж —  Ярь, ярь. Би гөжихгүй чагнаж л байя.

	Гэрэл — Миний өвгөн биеэ хайрлахгүй байна. Ажлаасаа өөр юм бодохгүй, ядрахаа мэдэхгүй тээрмийн илжиг шиг зүтгэх юм.

	Дорж —  Би ядарсан байна гэж үү дээ? Хүн, дуртай ажилдаа ядардаггүй юм. Миний хийдэг ажлыг чи очоод үзээрэй. Хүн хараад гайхаад гөлөрчихмөөр сайхан ажил.

	Гэрэл — (Доржид хоол өгөхдөө) Чи ямар миний үгэнд ордог биш дээ. Гэвч бүгдийг нь эс боловч заримд нь орж баймаар юм даа.

	Дорж —  Оролгүй яах вэ.

	Гэрэл — Т эгвэл би хоёрхон юм хүснэ.

	Дорж —  Нэгд нь?

	Гэрэл — Биеэ хайрлаж яв.

	Дорж —  За тэр тийм байж 2-т нь?

	Гэрэл — Хөдөө байгаа хэдэн малаа өөрийн юм, өөрийн хөрөнгө гэж бодож яв. Хүн үргэлж сайн сайхан яваа ч уу, үгүй ч үү, тэр мал хэзээд хэрэг болно.

	Дорж —  За бас л зөрсөн гөжсөн болно. Би дуугарахаа болъё. Мартсанаас чи хүүгээ авчраагүй юу?

	 

	Гэрэл — Цэцэрлэгээс ирээд, Нямын жаалтай тоглож байгаа, авчрах уу?

	Дорж —  Яамай тоглож байг, Гэрлээ, бид хоёрын хүү шиг хөөрхөн хүү энэ хорвоо дээр байдаг болов уу? Үгүй байхаа.

	Гэрэл — (Инээмсэглэж) Чи үргэлж л ингэж хэлж байх юм. Хүн шоолно шүү.

	Дорж —  Хөөрхөн хүүтэй юм гэж үү? Аа тэр ч яах вэ. Чи минь хоолоо идээч дээ.

	Гэрэл — Амталсаар байгаад цадчихсан. Харин амт нь ямар байна.

	Дорж —  Чиний хийсэн бантан, над хүний хуушуураас илүү амттай байдаг. (Үүд цохиж Дулмаа орж ирнэ).

	Гэрэл — Дулмаа наашаа суу.

	Дулмаа —  Зүгээр, өвгөн чинь яарч явна. Харин чамаас юм гуйх гэж ирлээ.

	Гэрэл —  Надаас уу? Өгч чадах юм болов уу даа?

	Дулмаа —  Өгөх биш ээ. Би чамаар дээл эсгүүлэх гэсэн юм. Чамд зав байна уу?

	Гэрэл — Байлгүй яах вэ. Одоо очъё.

	Дулмаа —  Үгүй, аав минь өнгийг нь өнөө авах юм, авч амжаагүй байж мэднэ. Авсан байвал би буцаж ирээд хоёулаа хамт очъё.

	Дорж —  За тэгье. Дулмаа хүү минь томоотой байна уу?

	Дулмаа —  Бат томоотой, сайн хүү, бас хөөрхөн хувцаслаж цэвэрхэн байлгах юм. Гэвч энэ бол Дорж гуайн гавьяа биш, Гэрэлийн гавьяа байх аа.

	Дорж —  Цэцэрлэгийн эрхлэгч эрэгтэй хүн байсан бол эцгийн гавьяа л гэж хэлэх байсан даа.

	Дулмаа —  Тийм ч байж болох л юм. Гэвч цэцэрлэгийн эрхлэгч нар голдуу эмэгтэй хүн байдаг болохоор таны горьдлого биелэхгүй л байж харлах байх даа. Харин одоо ч улам л хөөрхөн болж байна.

	Дорж —  Энэ хорвоо дээр миний хүү... (Гэтэл Гэрэл ёворч үгийг нь таслав).

	Дулмаа —  Энэ хорвоо дээр миний хүү шиг хөөрхөн хүүхэд байхгүй л биз дээ.

	Гэрэл — Ичихгүй л дандаа тэгж ярьдаг юм.

	Дулмаа —  Зөв, зөв. Эцэг бүхэн хүүхдээ Дорж гуай шиг хайрлаж байгаасай гэж би санадаг. Тэгвэл хүүхдийн жаргал улам л их болно доо... За, би явъя, үг олдож үхэр холдож байна. (гарна) (Хүрэлчулуун ирнэ).

	Хүрэлчулуун — За хүүхдүүд минь сайн байцгаана уу?

	Дорж —  Сайн, аав сайн явж ирэв үү?

	Гэрэл — Хэзээ гарав?

	Хүрэлчулуун — Уржигдар. За хүүхдүүд минь гарч Шагдарт ачаа буулгахад нь туслаарай.

	Дорж —  (Баяртайгаар) Аа Шагдар гуай ирсэн үү? (Гарцгаана)

	Хүрэлчулуун — Одоо ч нэг юу ч болсон гурвуулыг нь аваад явна даа. (Ширээн дээр байсан талхнаас хэсгийг авч идээд) эдэнд миний буян дээр туйлахаас илүү жаргал юу байх вэ? (гээд үүд рүү харснаа) очиж харж байхгүй бол, бас л болохгүй (гарна) (Дорж Шагдар хоёр ярьсаар орж ирнэ).

	Дорж —   Энэ өвөл бас л хадмын адууг хариулсан биз дээ. Та суу, цай ууж юм ид. Манай хадам, тэр махаа үнэлж ялгахаас нааш ирэхгүй (идээ, цай өгнө).

	Шагдар — Өнгөрсөн өвөл адуу тарган орсон. Манай Хүрэлчулуун их л баяртай байгаа.

	Дорж —  Таны авч явсан отор муу ордоггүй байх аа.

	Шагдар —  (инээмсэглэж) Миний сайн юу байх вэ дээ. Хадам аавын чинь буян их болохоор алздаггүй юм... Энэ чинь будаа юм уу?

	Дорж —  Будаа биш загасны хар үр.

	Шагдар —  (Амсаж) Овоо нүнжигтэй, тослог гайхал байна шүү шорвог ч юм шиг, (тамшаалж) үгүй зүгээр юм байна.

	Дорж —  Талхтай холиод идэхэд сайхан шүү.

	Шагдар — (Шилэн савтай загасны үр барьж сонирхон байснаа) Хүн гэдэг, идэх юмаа олж чадах юм даа (гээд талхан дээр түрхэж идээд) энэ гайхал лав өег байх ш үү.

	Дорж —  (Инээмсэглэж) Тийм ээ өег... Шагдар гуай та нөгөө миний хэлснийг юу болгосон бэ?

	Шагдар — (бодож) Юу билээ.

	Дорж —  Нөгөө, нэгдэлд орох.

	Шагдар — Аа тийм, гайхал чинь мартаж орхиж... Чиний үгээр өнгөрсөн намар нэгдэлд орох гэсэн чинь, Хүрэлчулуун маань хангинаад оруулаагүй. Саявтар чиний захиаг аваад бүр шийдэж. Хүрэлчулуунаасаа нууж өргөдөл бичүүлээд нэгдэлд өгч орхисон. Тэргүүлэгчид нь яриад авах болсон, удахгүй бүх гишүүдийн хурлаар хэлэлцэх гэнэ билээ. тэгсэн чинь яаж байгаад дуулсан юм бэ, бүү мэд. Хүрэлчулуун мэдчихээд өтөлсөн хойноо аяга шөл ууж чадахгүй үхэх ёр нь ирж гээд хангинаад болдоггүй, бодоод байвал цаад гайхлын чинь хэлдэг ч зөв юм шиг. Тэгээд орохоо болъё доо гэж хэлмээр санагдаад байх боллоо.

	Дорж —  Юунд а хадмын үгэнд орж, замаа алдаж байдаг юм бэ? Танд нэгдлээс хэрэгтэй юм хаа байна? Буурал болтлоо хүнд зарагдаад хашраагүй гэж үү?

	Шагдар — Зарагдах ч гэж дээ... Ер нь Хүрэлчулууны үгэнд орохгүй бол бас л болохгүй. Хорь гаруй жил энэ гайхлыг чинь бараадаж, эхнэртэй, хүүхэдтэйгээ буянаас нь хүртлээ. Энэ хүний ажилд хар санаагүй зүтгэсний ачаар ишиг хурга нийлсэн дөч шахам малтай боллоо. Одоо ч гэсэн нэг хоёр төлгийг нь аваад л идчих юм. Бас жил болгон хоёр үнээг нь дэлэндэж гэдэс цайлгаж л байх юм. Ингээд бодохоор үгэнд нь орохгүй байх арга алгаа даа. Хадам аав чинь ухаантай ч буянтай ч хүн шүү хөө. Тэгээд олон санаат оргож босож чаддаггүй гэгчээр юу ч болсон чамтай ярих л гэж ирсэн дээ.

	Дорж —  Шагдар гуай минь хадам сайхан санаад таныг нэгдэлд оруулахгүй байна уу? Үгүй, хямдхан зарцаа алдахаас айгаад оруулахгүй байна. Та энэ хүний буяныг хүртэж байна гэж үргэлж ярьдаг. Гэтэл та хүний буяныг хүртэж байгаа биш, өөрийнхөө хөдөлмөрийн буяныг хүртэж байгаа юм. Танд хоёр үнээгээ саалгадаг гэж та баярлаж байна. Гэтэл хадам хоёр үнээгээ их үнэтэй саалгаж байна гэж бас баярлаж байна. Танай авгай чинь хадмын 30 гаруй үнээг сааж өгдөг, үнэндээ үүний хөлсөнд сүү муутай хоёр үнээг нь танайх сааж байна. Танд хадам зүгээр өгч байгаа юм уу? Үгүй нэгд танд мөнгөөр нь өгдөг, хоёрт таны хүү зуны хэдэн сар тэдний олон зуун хонийг хариулдаг. Даагыг нь сургадаг, түүний хөлсөнд өгч байгаа юм. Тэгээд бас та өөрөө өвөл зунгүй адуу хонь хариулж хамаг хар бор ажлыг нь хийж өгдөг. Ингээд үзэхэд та гэр бүлээрээ хадмынд зарагдаад, их ажил хийж, бага хөлс авч байгаа юм. Миний хэлдэг үнэн үү?

	Шагдар — Тэр ч яах аргагүй үнэн.

	Дорж —  Тэгвэл энэ чинь үнэндээ таныг зарж мөлжиж байгаа хэрэг биз.

	Шагдар — Хүү минь, арай ч Хүрэлчулуун намайг мөлжихгүй.

	Дорж —  Та ойлгоогүй байна. Хэрэв та мөлжигдөж байгаагаа ойлговол хаанаас л ингэж зүгээр зарагдах вэ дээ. Мөлжигдөж байгаагаа та ойлгодоггүйгээс хадамд таныг улам мөлжих боломж өгч байгаа юм.

	Шагдар — (хэнэггүй царайгаар) Дорж оо. Тэгээд Хүрэлчулуун намайг мөлжих гэж үү дээ?

	Дорж —  За хүүг чинь оруулахаа болъё. Авгай та хоёрын өдөр шөнөгүй, өвөл зунгүй хийж байгаа ажлыг улсад хийж байна гэж бодоход идэж уух, өмсөх зүүхээ гаргаад, сард хоёулаа нийлээд 50 төгрөгийн хөлс олох уу?

	Шагдар — Олноо олно.

	Дорж —  За тэгвэл, жилд 600 болно. 25 жил 15.000 төгрөг болно. За энийгээ мал болгоод үз.

	Шагдар — Аа бурхан минь.

	Дорж —  Ийм л байгаа юм даа.

	Шагдар — Тэгээд би одоо яах вэ?

	Дорж —  Нэгдэлд ор.

	Шагдар — Өргөдлөө ч өгсөн л дөө

	Дорж —  Зөв тэгээд л ухарч буцахгүй байх хэрэгтэй. (Тэр хоёр хэсэг дуугүй сууна. Гаднаас Хүрэлчулуун, Гэрэл хоёр орж ирлээ. Гэрэл гүзээтэй сүү, тос, өрөм зэрэг цагаан идээ барьжээ).

	Хүрэлчулуун — За бушуухан цайгаа халаагаад, цаадах сүүнээсээ ихээхэн сүлчих, хүүхдүүд минь нэг сүү амтлагдсан цай ууцгаа. Тэр тос өрмөөсөө аваад ир. Хүргэнд өг.

	Дорж —  Зүгээр сүүлд болъё.

	Шагдар — За, Хүрэлчулуун чи энэ гайхлыг идээд үзээч хөө, (гээд загасны үр өгнө).

	Хүрэлчулуун — (сууж) Юу юм бэ? Хар будаа юу даа.

	(амсаад) Давсалсан хар будаа л байна. Урьд шоюу тосонд дэвтээсэн хар будаа л ийм юм байдаг сан.

	Шагдар — За мөн дэгс буудлаа даа. Гайхал минь будаа биш загасны ур.

	Хүрэлчулуун — Юу, тийм үү?

	Дорж —  Т ийм ээ, загасны хар үр.

	Хүрэлчулуун — Тийм байхаа даанч олиггүй амтагдсан юм. (Гэрэл, Хүрэлчулуунд цай хийж өгөөд, цахилгаан халаагуур залгаж данхтай цайтай цай тавив. Шагдар ажиглаж байгаад очиж харна).

	Шагдар — Үгүй энэ мөн гайхал аа. Ийм овжин эд байдаг аа.

	Хүрэлчулуун — Чи (гээд данхыг нь авснаа) үзээч, утаа байхгүй, сонин эд юм даа.

	Хүрэлчулуун — Энэний саваагүй гэдэг нь-Хөгшин юм мөртөө аяга халуун цай ууж суухгүй.

	Шагдар — Гэртээ нэг ийм гайхалтай болох юм сан (гээд гараа ойртуулснаа) халхай гэм, гайхал чинь түлж орхилоо.

	Хүрэлчулуун — (Тав нь ханасан шиг инээж) хэлээгүй юу хэрэггүй юманд хуруу дүрсний хэрэг огт байдаггүй, за сууж цай уу.

	Гэрэл — Дорж оо, хоршоонд очоод ирээч

	Дорж —  Тэгье (гээд босож цаад тасалгаа руу ороод удалгүй гарч ирнэ).

	Хүрэлчулуун — Хүү минь монопол битгий аваарай, спирт авчраад хатуухан шиг хольж уувал дээр.

	Шагдар — За гайхал чинь түлэгдэж үхэх нь.

	Хүрэлчулуун — (ёжирхон инээж) Миний ходоодыг борлуулах спирт хорвоо дээр арай л төрөөгүй байхаа.

	Шагдар — Нэрэлхүү ч гайхал бол доо. Дорж оо би чамтай хамт явъя.

	Хүрэлчулуун — Чи яах нь вэ. Аяга цай уугаад амарч суу.

	Шагдар — Юм үзэхгүй юу. Бид хоёр түргэн ирнэ (явцгаана).

	Хүрэлчулуун — Гэрэл ээ миний охин наашаа суу. (Хүрэлчулуун магнай дээр нь үнсээд, хацрыг нь илнэ).

	Хүрэлчулуун — Миний охин баахан цонхийгоод тураа юу даа?

	Гэрэл — Тийм байна гэж үү?

	Хүрэлчулуун — Тийм л байна. За хүү минь аав нь хүүхдүүдээ аваачих гэж ирсэн. Та нар одоо л очихгүй бол хэцүүдэх нь, хэдэн мал чинь харах эзэнгүй сүйд болох гэж байна.

	Цагаачийг цагаа хатгана, цагаан морийг ногоо хатгана гэгчээр Шагдар хүртэл нэгдэл мэгдэл гэж гүйгээд болохоо больсон, та нар очиж тэр хөрөнгөө өөрийн юм гэж өөд нь татахгүй бол, үрэгдэх нь байна. тэр бол, чиний л хөрөнгө, чиний төлөө хорноос бусдаар хоол хийж холтосноос бусдаар юм хийж явж л өсгөсөн, одоо эх бид хоёр чинь маллаж дийлэхээ болилоо.

	Гэрэл — (санаа алдан) Дорж л явахгүй дээ.

	Хүрэлчулуун — Авч явахыг л оролдоно доо. Дорж дээгүүр зантай, гөжүүн гэвч ажлыг хийж чаддаг цовоо сэргэлэн хүн. Тэр хэдэн малыг Дорж нэг л тэвдэхгүй бойжуулж чадна Юмтай хүнд ухаантай хүн дайсан байдаг юм. Гэвч манай Дорж нэг за гэвэл ёогүй хүн шүү.

	Гэрэл — Аав минь, Дорж явахгүй дээ, яасан ч явахгүй.

	Хүрэлчулуун — Чи л ингэж хэлбэл, ингэж бодож байгаагаа мэдэгдвэл тэр яасан ч явахгүй.

	Гэрэл — Аав минь би тэгээд яах юм бэ?

	Хүрэлчулуун — Миний охин харь!

	Гэрэл — Үгүй аав минь, Доржоос салж чадахгүй.

	Хүрэлчулуун — Хэн та хоёрыг салгая гэж байгаа юм бэ? Чамайг яваад өгвөл Дорж чиний хойноос заавал очно.

	Гэрэл — Хүүгээ яах вэ.

	Хүрэлчулуун — Хүүгээ харин орхиод явна.

	Гэрэл — Бүр санадаг юм биш, аав минь!

	Хүрэлчулуун — Байз л даа. Хүний үг гүйцэд дуулж учрыг нь олохгүй эх шигээ үүлгэрдэж тэвдээд санаад эхийг алдаж болдоггүй юм. Дорж хүүдээ хайртай, тэгэхлээр, хүүгээ удаан зовоож чадахгүй, эцэгт өнчин руугаа, эхэд өнчин өөдөө, Доржийн дэргэд хүү нь байсан цагт чи үргэлж санагдана. Хүүхэд баярлах гомдох хоёртоо үргэлж эхийгээ дурсдаг юм. Цагийн гарзаар үүрдийн олз олно гэсэн мэргэн хүний үг байдаг юм. Дорж хэчнээн гөжүүн ч гэсэн өөрийн эрхгүй татагдана. Өехийн сур өөрөө зөөлөрнө гэгчээр харин бүр, манай үнэнч хүн болж болно. Аав нь олон хүнтэй учирч, олон юм өнгөрүүлсэн толгой шүү.

	Гэрэл — (Санаа алдаж) Ай даа мэдэхгүй дээ.

	Хүрэлчулуун — Уг нь би чиний сэтгэлийг зовоохгүй гэж бодсон юм. Яая гэхэв хэлдэг юм билүүдээ. Муу эх чинь:

	Гэрэл — Хэл, Аав аа, яагаа вэ?

	Хүрэлчулуун — Яах юу байх вэ дээ. Хөөрхий минь чамаас холдож үзсэн юм биш, бэтэгтэй болж байгаа юм уу? Ер нь ч үхэх цаг нь ойртсон юм уу?

	Гэрэл — Муу байна уу?

	Хүрэлчулуун — Хоногоо л хүлээж байна. (Үүд тогшоод, Идэр их л баясгалантай орж ирнэ).

	Идэр —  Хүрэлчулуун гуай ирсэн байх чинь. За та сайн ирэв үү?

	Хүрэлчулуун — Сайн явж ирлээ.

	Идэр —  Гэрэл ээ, чи намайг юу авчирсан гэж бодож байна.

	Гэрэл — Мэдэхгүй.

	Идэр —  (Өврөөсөө сонин гаргаж) “Үнэн” сонин. Нам засгийн “Үнэн” сонин шүү. Чи сайн гэгч нь сонсож бай. УУрхайчин Дорж, уурхайн үүдэнд 6 залуу инээлдэн их л хөгжилтэй зогсож байв. Тэдний дунд ажлын брезент хувцастай, дунд зэргийн нуруутай, хорь гаруй, насны залуу, 8 цагийн турш ажил хийж ядарсан өчүүхэн ч шинжгүй, бусдаас чанга инээн, яриагаараа бүхнийг татан зогсож байв. Яг байгаа биз? Үнэхээр л тэгээд зогсож байсан даа. За энэ ч яах вэ, чи өөрөө уншаарай. Харин би чамд үүнийг уншаад өгье. За энэ байна. Энэ тэргүүний уурхайчин бол таван жилийн өмнө хилчин байсан Дорж юм. Дорж бол манай оронд өдөр ирэх тутам улам үржиж байгаа шинэ тэргүүний хүмүүс социализмыг байгуулагчдын нэг юм. Энэ бол үнэнч шударга хөдөлмөрийг эх орон, ард түмэндээ зориулах үлэмжийн үнэт бүтээлээрээ маргаашийн туяа гийгүүлж байдаг шилдэг хүмүүсийн нэг юм.

	Мөн өндөр үнэлсэн байгаа биз. Гэвч үнэлэлт нь хүндээ тохирч байна. Өө чи өөрөө унш гээд (Гэрэлд сониныгоо өгөхөд Гэрэл дурамжхан авна) Хүрэлчулуун гуай танай хүргэн чинь мандаж байна даа.

	Хүрэлчулуун — Манай Дорж ч хаа ч мандаж чадах хүү дээ.

	Идэр —  Тийм ээ, хил дээр ч, ажил дээр ч мандаж л байна. Гэрэл ээ би өнөөдөр төрсөн өдрийнхөө найр хийх гэж байгаа. Т а нар очно шүү. Би эрхэм зочдыг урьж байна.

	Гэрэл — Дорж яадаг юм мэдэхгүй. Би л ажилтай, очиж чадахгүй.

	Идэр —  Аа тийм байх аа хөлөөс чинь чирээд аваачна даа

	Гэрэл — Би үнэнээ л хэлж байна

	Идэр —  (Их л хөгжилтэйгөөр)Би мэдэж байна. За өвгөөн би буцаж ирээд та нарыг аваачна. Дорж хаачсан бэ?

	Гэрэл — Хоршоонд очсон.

	Идэр —  Би удахгүй буцаад ирнэ. Цаадхыг чинь өөрөө ирж урихгүй бол ихэрхэх байх. Нам засгийн төвийн сонинд тэхдээ эхний нь хуудсанд бичигдсэн хүнийг ирж урихгүй бол алдаа болно. Харин хүлээж байгаарай (гээд гарч явлаа).

	Гэрэл — Энэ Идэр Доржийг явахад нь саад хийх хүний нэг нь дээ.

	Хүрэлчулуун — Бид Доржийг авч явж чадна. Энэ удаа Дорж явахгүй ч гэсэн, хэдэн сарын хойно өөрөө манайд очно гэдэгт аав нь итгэж байна. Тэр бол чиний хөрөнгө. Түүний эзэн бол миний охин, тийм биз дээ.

	Гэрэл — Тэр ч тийм ээ... Дорж заавал очно шүү дээ.

	Хүрэлчулуун — Заавал очно. Түүнд зовох хэрэггүй (гээд Гэрэлийн магнай дээр үнсэнэ).

	(Үүд цохиж Дулмаа орж ирнэ).

	Дулмаа —  За очиж эсгэж өгнө үү... Аав чинь ирээ юу?

	Сайн байна уу?

	Хүрэлчулуун — Сайн, чиний бие сайн уу?

	Дулмаа —  Сайн, Гэрэл минь чи завгүй шив дээ.

	Гэрэл — Завтай одоо очъё. Ааваа би эднийд очоод түргэн ирье.

	Дулмаа —  Гэрэл түргэн ирнэ, надад дээл эсгэж өгөөд л буцаад ирнэ.

	Хүрэлчулуун — За, за аав нь байж байя. (Дулмаа Гэрэл хоёр гарна). (Хүрэлчулуун ганцаараа хоцроод цай ууж сууснаа босоод Доржийн ажлын хувцсыг хумхиж тавиад бусад юм үзэж байтал Дорж, Шагдар хоёр архи, зууш барин орж ирнэ).

	Хүрэлчулуун — За спирт аваад ирэв үү?

	Дорж —  Хоёр шилийг аваад ирлээ. Би одоо найруулъя.

	Шагдар — Хүрэлчулуун минь чи намайг юу гэж бодож байна.

	Хүрэлчулуун — Чанга найруулаарай. Балын бага нь дээр гэж үг байдаг. За чи юу үзэж гялайлгав.

	Шагдар — Доржийн хийдэг ажил гэдэг чинь мөн ч бахтай ажил юм. Тэр уурхай дотор орохтой зэрэг, өнөөх үлгэрт гардаг, доод тивийн эзэн лусын хаанд очсон юм шиг байна. Хүний чадал ухаан хоёр яасан ч их юм бэ? Яасан ч сайхан юм бэ?

	Хүрэлчулуун — За тэр ч юу л базаах вэ... Дорж оо болж байна уу?

	Дорж —  Одоо гүйцлээ (гээд эргэхдээ найруулсан архийг ширээн дээр тавьж, бас хундага гаргаж архи хийлээ).

	Шагдар — (суух зуур) Чи тэнд орж үзэх хэрэгтэй.

	Хүрэлчулуун — Т үүнийг үзэж яадаг юм бэ?

	Шагдар — Түүнийг харвал лав ухаан нэмэгдэнэ шүү. Бас төрөө таньж авахгүй юу?

	Хүрэлчулуун — Шагдар минь, хирээ мэдэж л авбал зүгээр байдаг юм... За ууцгаа (гэснээ хундагатай архийг барьж үзээд) Ийм цөгц шиг юманд уугаад яадаг юм бэ?

	Алив хүү минь надад энэ аяганд хийгээд аль (гээд том мөнгөн аяга гаргаж өгнө).

	Шагдар — (амсаж үзсэнээ) Ямар хатуу эд вэ, түлэгдэж үхмээр гайхал байна даа.

	Хүрэлчулуун — (аягатай архийг нэг амьсгаанд залгиад) бараг л сулдах шахсан байна (гээд аягандаа дахин дүүргэж авлаа).

	Шагдар — (арай гэж уугаад) За мөн чанга рашаан байна даа. (Доржийг уусны дараа Хүрэлчулуун нь Дорж, Шагдар хоёрын аягыг дүүргэв).

	Хүрэлчулуун — Спирт ер нь аятайхан архи шүү.

	Шагдар — Над бол тусгүй.

	(Дахин ууж, дахин аягануудыг дүүргэв).

	Хүрэлчулуун — Би урьд баатар хотод болсон сайн малчны хуралд очоод нэг сайн ууж билээ. Тэр коньяк гэдэг чинь гурван шил уучхаад хөл гуйваад, толгой хүндрээд ирж байдаг шүү. (гээд аягатай архиа уугаад дахин дүүргэж). Улсын төлөвлөгөөг Хүрэлчулуун үргэлж биелүүлдэг. Хүрэлчулуун хэдэн сумд түрүүлж байгаа баян хүн. Гэтэл намайг сүүлийн жилд сум багийн наадамд ч урихаа больж байна. (гээд дахин аягаа дүүргэв) За яах вэ би энэ төрийн өргөмөл хүү л биш юм даг.

	Шагдар — Чи минь төрд гомдож байгаа юм биш биз.

	Хүрэлчулуун — Үгүй, би энэ төрийн босгон дээр, хавчиг үүрэг хоёр модчоос өөр юмгүй гарч ирсэн хүн. Энэ төр над буян ч өгсөн, юм ч өгсөн. Бас жаргал ч өгсөн. Би энэ төрд хар буруу санахгүй, гэвч хэцүү байна. Ноос, сүү, мах нийлүүлэх нь над шиг олон малтай баян хүнд, хүнд байна.

	Дорж —  Аав та төрөөс авч болсон байхад өгч болно шүү дээ. Таны авсныг бодоход өгч байгаа чинь ялимгүй шүүдээ.

	Хүрэлчулуун — Тэр ч тийм, гэвч хүнд байна. Хүү минь чи ойлгохгүй байгаа бололтой.

	Дорж —  Тэгвэл аав аа нэгдэлд орохгүй юу.

	Шагдар — Ер нь нэгдэлд л орвол дээр болоод байх шиг байна.

	Хүрэлчулуун — Нэгдэл, нэгдэл. Та нар юу ч мэдэхгүй байна. Олон хүн нийлж ажил хийнэ гэдэг чинь болдог юм биш. Мөнгийг олж чаддаг хүн цөөхөн. Үрж чаддаг нь олон байдаг юм. Шагдар минь би ажлыг чамаас арай л илүү мэднэ. Ажлыг арваар хийдэггүй аргаар хийдэг юм. Харин хэдэн малаа маллаж хүч хүрэхгүй болох нь шиг байна. За гэвч хоёр хүүгээ аваад явахад ямар би хүнээр дутах юм биш дээ. Дорж минь аав нь та нарыгаа аваачих гэж л ирсэн дээ. Тэр хөрөнгө бол наанадаж та нарын юм, цаашилж улсын юм. Улсын хөрөнгийг тэгж эзэнгүй орхиж яасан ч болохгүй, хүргэн минь одоо ажлаасаа гарч тэр хөрөнгөн дээрээ очих хэрэгтэй. Би та хоёрыгоо авах гэж багийн захиргаанаас гачигдлын бичиг аваад ирсэн. (Доржид бичгээ өгөв). Өөрийн нь юм гэдэг чинь өөд нь татахаас өөрийг мэддэггүй.

	Дорж —  (бичгийг буцаан өгч) Бид явахгүй.

	Хүрэлчулуун — Дорж чи ухаантай хүн, тэгж болохгүй, бодох хэрэгтэй.

	Дорж —  Би бодсон, бодох тусам явж болохгүй байна.

	Хүрэлчулуун — За тэгвэл би охиноо аваад явна даа.

	Дорж —  Гэрэл ч бас явахгүй.

	Хүрэлчулуун — Би одоохондоо ганц охиныхоо толгойг мэднэ. Дорж минь чи бодох хэрэгтэй. Чамайг би гэртээ очно байх гэж найдаж байна.

	Дорж —  Миний гэр энэ байна. Гэрэл бол биеэ даасан хүн, таны үгээр ч болохгүй, миний үгээр ч болохгүй, харин өөрийн хүслээрээ л болно.

	Хүрэлчулуун — Харин даа хүслийг нь бодвол миний охин тос даасан мах идэж, торгоор хийсэн дээл өмсөж өссөн тэрнээс биш энийг чинь (гээд зүсэм талх авч Доржид үзүүлэн) идэж өсөөгүй юм (гээд талхаа буцааж ууртай шидэв).

	Дорж —  (ширүүнээр) Гэрэл тэгж торгонд боолгосон хэсэг мах болохгүй.

	Шагдар — (согтуу) Та хоёр боль л доо. Архи уусан хүн над шиг байвал дээр.

	Хүрэлчулуун — (аягатай архи хөнтөрч уугаад) За маргааш би охиноо аваад явна. Хүү минь чи бодвол дээр байх шүү. Миний буян чамд гологдохгүй би чамайг очиход баярлахаас биш гомдохгүй (гарна).

	Шагдар — (хойноос нь сандран босож) Дорж минь болохгүй тэр их буяныг тэгж хаяж болохгүй... Бас Дорж минь чамд зөв юм их бий. Шагдар мэдэж л байна. Хүрэлчулуун маань хаачив даа, муу Шагдар нь хамт гаръя. (гээд хойноос нь гуйван гарлаа)

	Дорж — хөдлөлгүй зогсож байснаа) Гэрэл явахгүй, яасан ч явахгүй, Гэрэл хүү бид хоёртойгоо үлдэнэ. (гээд хундагатай архийг хөнтрөн уув) (Идэр их л баяртай орж ирэв).

	Идэр —  За чи сонин уншив уу? Би чамд баяр хүргэе (гээд Доржийн гарыг барих гэснээ) Дорж оо юу болов?

	Дорж —  Хүрэлчулуун бид нарыг авч явах гэнэ. Тэгээд намайг явахгүй бол Гэрэлийг авч явна гэж байна.

	Идэр —  Тэгээд?

	Дорж —  Т эгээд л тэр, гэвч Гэрэл явахгүй.

	Идэр —  Өөрөө тэгсэн үү?

	Дорж —  Үгүй, гэвч явахгүй.

	Идэр —  Аа магад шүү.

	Дорж —  Явахгүй. Би Гэрэлийг сайн мэдэж байна.

	Идэр —  Гэрэл ухаантай, сайн хүн, гэвч өмч гэдэг хүний ухааныг мунхаг болгож, хүний нүдийг сохор болгодог юм даа.

	Дорж —  Чи Гэрэлийг гүтгэж байна. Гэрэл явахгүй.

	Идэр —  Явахгүй бол сайн л биз дээ. Хэрэв явбал...

	Дорж —  Явбал яах вэ?

	Идэр —  Явуулахгүйг бүх аргаар оролдоно. Чадахгүй бол үүгээ л авч үлдэнэ дээ. Гэрэлийн хүүдээ хайртай сэтгэл түүний өмчийн шуналыг хатгаж, гүн сайхан сэтгэлийг нь цэцэглүүлэх байх гэж бодож байна. Тэгээд ер нь, Гэрэл та хоёрын сайхан гэр бүлийг Хүрэлчулуунд эвдүүлэхгүйн төлөө бүх хүчээ тавих хэрэгтэй. Өвгөн минь нэг мэргэн арга оллоо. Өнөөдөр манайд Гэрэл, та хоёр очих хэрэгтэй. Тэнд олон нөхдийн дунд Гэрэлд яривал, түүнийг Хүрэлчулууны завсраас нь салгаж болно байх. Харин Гэрэлийг л заавал авч очно шүү... За би түргэн явъя. Би юм бэлтгэх ажил байна. (гээд явахад нь Дорж хамт гарлаа), (Гаднаас Хүрэлчулуун, Бадарч, Шагдар гурав орж ирлээ).

	Хүрэлчулуун — (Бадарчид гараа өгч) Нэг бүрийг нь иймээр дүйгээд авбал ав.

	Бадарч — (Инээн толгой сэгсэрч) үгүй, өвчүүтэй, өвчүүгүй гэж ярихгүй, зүгээр ингээд авъя.

	Хүрэлчулуун — За яадаг юм бэ? Ингээд л

	Бадарч — Та хатуу байна. (Шагдараас) Танд бас мах бий юу?

	Шагдар — Үгүй, би бол оторчин Шагдар, азгүй муу зарц Шагдар, аман хишиг нь ардаа гарсан Шагдар гэгч хүн.

	Бадарч — (Бодож байснаа) Ингээд л өгвөл авъя.

	Хүрэлчулуун — Чи мөн хэцүү хүүхэд ээ.

	 

	Бадарч — Хэцүү юу байх вэ дээ. Эндхийн ажилчдад чинь махыг улсын үнээр өгдөг, болсон шүү дээ. Урьдынхтай адилгүй.

	Хүрэлчулуун — За яах вэ ав. Хүүгийн нэр хэн билээ?

	Бадарч — Бадарч гэдэг. Та ч мөн намайг сайн авлаа даа.

	Хүрэлчулуун — Харин хүү минь, өвгөн ахыгаа дөнгөчхөв бололтой. За хүү минь танилцлаа. Амралтаараа өвгөн ахынхдаа очоорой.

	Бадарч — За баярлалаа. (Гэрэл орж ирлээ).

	Хүрэлчулуун — Гэрэл ээ хүү минь энэ хүүхдэд мах үзүүлээд өгчих.

	Гэрэл — Хэдэн мах вэ?

	Хүрэлчулуун — Бүгдийг нь

	Гэрэл — Бадарч чи авах гэж байгаа юм уу?

	Бадарч — Тийм.

	Гэрэл — Мөнгийг нь хэзээ өгөх юм бэ?

	Бадарч — Махаа үзээд л дараа нь бэлэн тоолчихно, за гарч үзье (гарцгаана).

	Хүрэлчулуун — За мөн цовоо хүүхэд байна даа.

	Шагдар — Энэ Бадарч уу?

	Хүрэлчулуун — Тийм наймаанд эгзгийг мөн сайн олж байна шүү. Үгүй тэр гар хурууг нь хөдөлж байгааг нь. (Дорж орж ирээд сандал дээр дуугүй суув).

	Хүрэлчулуун — За хүү минь явна биз дээ.

	Дорж —  Би хаашаа ч явахгүй.

	Хүрэлчулуун — Шагдар чи гараад Гэрэлийг оруулаад ир! Бушуухан! (Шагдар гарлаа), (Дорж, Хүрэлчулуун хоёр дуугүй сууна).

	Гэрэл — Нөгөө Бадарч чинь голоод л байна.

	Хүрэлчулуун — Тэр ч яах вэ. За хүү минь Дорж явахгүй гэж байна. Би охиноо л аваад явна даа.

	Дорж —  Гэрэл ээ чи явахгүй шүү дээ.

	Гэрэл — Би, өвгөн эцэг, хөгшин эхээ өргөх үүрэгтэй. Дорж оо хамт явъя.

	Дорж —  Чи явна гэж үү?

	Гэрэл — Ганц хөгшин эх минь.

	Шагдар — Эх ч санах нь санаж л байгаа л даа...

	Хүрэлчулуун — Шагдар аа, чи дуугүй бай.

	Гэрэл — Дорж оо! Өвгөн минь хамт явъя.

	Дорж —  Явахгүй.

	Шагдар — Тэгвэл Гэрэл үлдэх хэрэгтэй гэж би бодож байна.

	Хүрэлчулуун — Шагдар аа чамд хүртээлгүй юм шүү.

	Шагдар — Муу Шагдарт хүртээл бий шүү.

	Дорж —  Гэрэл ээ одоо ингээд Идэрийнд хамт очно шүү.

	Гэрэл — Үгүй, би очихгүй, ажилтай (гээд гарна. Дорж хойноос нь гарахад)

	Шагдар — Хүүхэд минь сайн ярьцгаа, тэгж гоомой хөдөлж болохгүй. Би согтуу ч болсон зөвшөөрөхгүй (гээд дагаж гарлаа. Хүрэлчулуун аяга дүүрэн архи хийж уугаад дээд уруулынхаа сахлыг ханцуйгаараа арчиж инээмсэглэх мэт болоход) Хүүхэдтэй айлд хүн цуглардаг, хүрдтэй айлд буян цуглардаг. Хүрэлчулуун охинтойгоо байгаа цагт Дорж шиг нэг биш, нэг хэсэг залууг олж чадна.

	Хөшиг

	 

	ХОЁРДУГААР БҮЛЭГ

	ХОЁРДУГААР ҮЗЭГДЭЛ

	Хүрэлчулууны гэрийн гаднах байдал, Долгор, Гэрэл, хоёр гэрийн гадна сууж, ярилцан байна.

	Долгор  —  Гэрэл минь чи очиж болохгүй. Энэ хөрөнгө гэдэг чинь юутай ч зүйрлэж болохгүй зүйл шүү. Ийм юмтай хүн, хүний царай харахгүй. Би 200-гаад малтай. Тэр танай хөрөнгийг бодвол юу байх вэ  дээ... Гэвч өөрийн юм миний хөрөнгө...

	Гэрэл — Долгор гуай минь, би энэ хөрөнгийг хэрэггүй гэж огт бодоогүй, бодох ч үгүй. Гэвч би Дорждоо, хүүдээ хязгааргүй хайртай шүү дээ.

	Долгор  —  Хоёрын дунд гуйвах шиг хэцүү юм байдаггүй. Гэвч амьдралд гуйвахгүй байж болдоггүй юм шүү... Ээ дээ, амьдрал гэдэг чинь манан л 1эсэн үг...ашигтай талыг нь бодож олох хэрэгтэй.

	Гэрэл — Би ч бүр эргэчхээд байна. Яадаг юм билээ дээ.

	Долгор  —  Чухам даа, би ч бас мэдэхгүй байна... би удахгүй уурхай руу явах санаатай байна. Чи надаар захидал өгөөрэй.

	Гэрэл — Т а хэзээ явах вэ?

	Долгор  —  Би хагас сараас хэтрэхгүй явах санаатай.

	Гэрэл — Тэгвэл захидал өгнө. (Энэ үед гэрээс Хүрэлчулуун хонины хэд хэдэн арьс барин гарч ирнэ).

	Хүрэлчулуун — Та хоёр дэмий ярьж байхын оронд энэ арьснаас нэг, нэгийг аваад нухалцгаа (гээд дэргэд нь суухад Гэрэл, Долгор хоёр босож).

	Гэрэл — Долгор гуай хоёулаа гэрт оръё. Т а цай уу л даа.

	Долгор  —  Тэгье.

	Хүрэлчулуун — Үгүй та хоёр нэг нэг арьс аваад яв. (тэр хоёр нэг нэг арьс авч гэр рүү явахад нь)

	Хүрэлчулуун — Яриандаа болоод битгий яз нухчхаарай. (Тэр хоёр гэрт орно).

	Хүрэлчулуун тавтай сууж хонины арьс элдэж байна. Хажууд нь дутуу элдсэн арьс хэдрэг зэрэг байна.

	(Түүн дээр Шагдар ирж суув).

	Хүрэлчулуун — За танай нэгдэл хуралдаад яаж баяжих гэж тогтов.

	Шагдар — Даргыгаа ажил муутай гэж баахан шүүмжлэв. Үнэнийг хэлэхэд нэгдлийн маань ажил базаахгүй байжээ.

	Хүрэлчулуун — (инээж, үүнийг жаахан нухлаач гээд дэргэдэх арьсаа Шагдарт өгснөө) юу л гавих билээ дээ. Би чамд битгий ор гөвөг болохоос биш тус болохгүй гэж олон хэлсэн биз дээ.

	Шагдар — (Арьс элдэх зуур) Үгүй шүү. Бид ажлынхаа эгзгийг л олж чадахгүй байна. Уг нь аяыг олж чадвал болох л гайхал.

	Хүрэлчулуун — Болохыг нь чи бид хоёр шиг нь үзэж чадахгүй, талийгаач болох байх... Шагдар минь хэзээ хар элэгтэй таних, танихгүй хүмүүс нийлээд олз олж байсан юм бэ? Чухам олох авах дээрээ тулахаар ер нь олон хүний санаа гэдэг чинь шуудайд хийсэн үхрийн эвэр гэсэн үг, хоосон явна гэдэг чинь өрөөлийн гэм биш, өөрийн гэм. Чи бод. Би мал хөрөнгөндөө хязгааргүй хайртай. Түүний төлөө цасан шуурга, борооноос ч айхгүй, бүгдийг даваад гарахад бэлэн байна. Давсаар л ирлээ дээ. Яагаад тэр вэ? Энэ хөрөнгө бол миний дуссан хөлсний үр болохоор миний хөрөнгө болохоор тэр шүү дээ. Гэтэл таних танихгүй улс нийлээд хэний ч юм нь мэдэгдэхгүй малыг өсгөх, хөрөнгийг хамгаалах гэсэн чинь юу гэсэн үг вэ? Би овоо л ажил мэддэг юм сан. Ухаанд минь багтахгүй л байгаа юм даа.

	Шагдар — Тийм ч биш дээ хөө. За Зөвлөлтийн хамтралтай ч эгнэхээ болъё. Хэнтийд хоёр нэгдэл байдаг гэнэ шүү. Тэнд ч жигтэйхэн юмжиж байгаа юм байх аа. Тэдний гишүүд нь цөм нэгдэлдээ ажилладаг болохоор, олны санаа, хүч нийлсэн ажил гэдэг чинь тун сайхан бүтдэг энэ. Манайхан ч хэдэн мал л нийлүүлчхээд хувь хувиа бодоод нэгдэлдээ ажилладаггүй юм байна л даа. Тэгээд одоо цөм ажилладаг. Ажилласных нь хирээр өгдөг болох гэж байна. Тэгвэл гишүүдийн амьжиргаа сайжирна гэнэ. Үгүй сайжралгүй яах вэ дээ.

	Хүрэлчулуун — (Ёжтойгоор инээж) За яаж сайжруулах нь вэ? нөгөө цуглуулсан хэдэн малаа хуваагаад өгчих хэрэг ҮҮ?

	Шагдар — Хаанаас даа хөө. Ажил хийж мөнгө олохгүй юу.

	Хүрэлчулуун — Хэн хийх юм бэ? Ямар ажил хийх юм бэ? Өдий болтол хийгээд олох нь яасан юм бэ? Шагдар минь тийм яриад хэрэггүй. Юмыг арваар нийлж болдоггүй. Аагаар олдог юм гэж би чамд мөн олон хэлсэн дээ.

	Шагдар — Арван аагтай хүн, санаа нэгдсэн бол харин их юм олно шүү дээ.

	Хүрэлчулуун — Харж л байя. За өчигдөр багийн хурал дээр нөгөө Цэрмаа чавганц намайг хувиа бодсон бирд энэ тэр гээд л авч гарсан шүү дээ. Бурдаг хүн нь бөөцийлдөг хүнээс олон болчхоод хэцүү байна.

	Шагдар — Ер нь л чамайг олноороо тэгж ярьдаг болсон шүү.

	Хүрэлчулуун — Шагдар минь надтай атаархсандаа тэр, би улсын өмнө хүлээсэн үүргээ үргэлж биелүүлдэг. Хүрэлчулуун нэг грамм ноос, нэг литр сүү, нэг кило мах дутуу тушааж гэж чи дуулсан уу? Хүрэлчулуун мал өсгөх хуулийг биелүүлсэнгүй гэж чи дуулсан уу?

	Шагдар — Хуулиар оногдсон үүргээ биелүүлэх гэдэг чинь ардын үүрэг болохоос гавьяа биш шүү дээ. Өвгөн минь бас тэгээд чамайг наймаа панз хийж баймаажин малаа өсгөдөг гэж ярих юм.

	Хүрэлчулуун — Миний наймаа хийх буруу гэж үү? Байгаагаа байхгүйгээс сольж амьдардаг юм. Бүх юмыг өөртөө хураасан хүн гэж хорвоо дээр байхгүй. Хоёр гүрэн хүртэл хоорондоо арилжаа наймаа хийгүйгээр амьдардаггүй. Тэгээд миний буруу юм уу?

	Шагдар — Хүрэлчулуун минь, зөвхөн идүүлсэн хонь биш, идсэн чоно ч өөрийгөө зөвтгөе гэвэл арга олох л байх. За бид хоёрын яриа иймэрхүү юман дээр хэзээ л нийлж байлаа. Харин би чамаас нэг чухал юм гуйх гэж ирсэн дээ хөө.

	Хүрэлчулуун — Надаас уу? Өгч чадах юм болов уу даа.

	Шагдар — Өвгөн чинь 40 кило ноос, 700 литр сүү өгнө гэж өнгөрсөн жил хүнээс залуу гүү үнээ хоёр авчсан, одоо өгөх хэрэгтэй болоод байна. Т үүнийг минь чи л аргалж үз.

	Хүрэлчулуун — Би наймаа хийхийг болъё гэж бодоход та нар өөрсдөө ингээд л гүйж ирээд байх юм. За тэр ч яах вэ. Муу хөгшинд чинь ноос байхгүй. Өөрийнхөө сүүг саянаас л тушааж эхлээд дөнгөж дунд нь орж байна. Чиний оронд 700 литр сүү өгнө гэдэг тун хэцүү байна. Чи над эрт хэлэхгүй дээ.

	Шагдар — Өөрөө нэг аргалж болох байх гэж бодсон. Гэтэл малаа нэгдэлд өгчихсөн болохоор болохоо болив.

	Хүрэлчулуун — Тийм л дээ. Ажил мэддэг хүний үгийг дуулахгүй байна гэдэг чинь ийм л байдаг юм даа. Одоо тэгээд яана?

	Шагдар — Би чамд л итгэж байна. Чамд 40-хөн кило ноос 700 литр сүү юу байх вэ дээ. Их юмыг багтаадаг зайтай гайхал сан даа.

	Хүрэлчулуун — Хэлэхэд амар, хийхэд яггүй.

	Шагдар — Тун арга алга гэж үү? Би өөр хэнийг бас гуйдаг юм билээ дээ. Үгүй өвгөн минь би үнэ хайрлахгүй шүү хөө.

	Хүрэлчулуун — Үнэ яамай л даа. Би түүнд царай алдахгүй. Чамд байна болно л биз. Гэвч ноос өөрт алга. Сүүгээ өгч гүйцээгүй байдаг.

	Шагдар — За бас л нэг хүнээс гуйдаг юм бил үү дээ. Ийм гайхал гэж бас байдаг аа.

	Хүрэлчулуун — За байз муу хөгшиндөө тусалбал зүгээр юм сан.

	Шагдар — Тэр ч хэлдэг л үг. Чи минь л тусалж үзээч дээ. 

	Хүрэлчулуун — Сэтгэл ч их л байна л даа. Үнэндээ чамд туслахгүй хэнд туслах вэ?

	Шагдар — Чухам даа. Мань өвгөний шөрмөс нь чанга ч гэсэн муу Шагдартаа тавьдаг сандаа.

	Хүрэлчулуун —Хүүе Шагдар минь би ноос дутагдах байх гэж бодоод хүнээс хэдэн кило ноос авсан. Үнийг нь өгөөгүй байгаа юм сан. (Санаа алдсанаа) за даа болохгүй байхаа.

	Шагдар — Танайх өөрийнхөө ноосыг тушааж гүйцсэн биз дээ.

	Хүрэлчулуун — Манайх ч гүйцсэн л дээ. Би тэгээд тэр ноосыг буцааж өгье гэж бодож байгаа юм.

	Шагдар — Үгүй чи өвгөндөө өгчих л дөө. 

	Хүрэлчулуун — Өгч болох л юм. Үнэ нь даанч их. Би л тулдаа авсан хэрэг.

	Шагдар — Кило нь хэд гэж байгаа юм?

	Хүрэлчулуун — 4 төгрөг.

	Шагдар — Золиг чинь үнэтэй л гайхал байна даа. 

	Хүрэлчулуун —  Бас нутгийн ханшийг бодвол ч хямд л даа. Саяхан Жүгдэр кило-г нь таваар авсан л байна билээ. 

	Шагдар —  За би авъя. Чи хэдэн кило-г өгч чадах вэ? 

	Хүрэлчулуун — Авъя ч гэж дээ, өгөхөд ч хэцүү л байна шүүдээ.

	Шагдар —  Өвгөн чинь аргагүй байна шүү дээ. Өгч л үз. 

	Хүрэлчулуун — За чамд байна. 40 кило-г өгдөг юм бил үү.

	Шагдар — Дөрвөн дөрвийн арван зургаа... 160 төгрөг нэрэлхэвч, нэрийн номоор бага гэгчээр өвгөн чинь янчаан мөнгөөр муу л байна шүү дээ.

	Хүрэлчулуун — Тэр ч яах вэ учир нь олдоно биз.

	Шагдар — Сүүг ч чи л аргалж өгнө дөө. Манай Хүрэлчулуун мянган аргатай сан даа.

	Хүрэлчулуун —  За тэр ч давдаггүй даваа даа.

	Шагдар — Тэгээд яадаг билээ дээ. Үгүй ер нь чи л аргалж өг.

	Хүрэлчулуун — Би ч ингэж нүүр харж хүн өрөвдсөөр байгаад энэ хэдээсээ салах байх шүү. Шагдар минь хэцүү байна даа.

	Шагдар — Хүрэлчулуун минь үүнийг минь чи нэг тийш нь болгож аль. Би чамайг мартахгүй. Хариуд нь тус болж чадна шүү хө.

	Хүрэлчулуун — Түүнийг ч би сайн мэдэж байна л даа... Манайх өөрийнхөө сүүг энэ сарын эцсээр дуусах байх. Тэгээд л чиний сүүг өгье дөө, болно биз дээ.

	Шагдар — Бололгүй яах вэ, би чиний энэ тусыг заавал хариулна. Би ч хүний тусыг усалдаг хүн биш шүү.

	Хүрэлчулуун — За чи ч намайг нэг айхтар дааж давшгүй ялд оруулах шиг боллоо.

	Шагдар — (санаа алдаж) Гэвч өөр хүн биш чи болохоор нэг аргална гэж би итгэж байна шүү.

	Хүрэлчулуун — Нэгэнт хүлээгээд авсан юм болохоор аргалж үзнэ дээ. Би ер нь та бүхэнд за гэвэл ёогүй байдаг шүү дээ.

	Шагдар — Тийм шүү хөөрхий. За тэгээд би чамд юу гөгөх вэ?

	Хүрэлчулуун — Үнэн үү?

	Шагдар — Тийм

	Хүрэлчулуун — Тэр болно. Одоо түүний тухай яриад яах юм бэ?

	Шагдар — Яривал дээр.

	Хүрэлчулуун — За тэгвэл яах вэ. Чи над хоёр эм хонь өгөөрэй.

	Шагдар — Ердөө л үү?

	Хүрэлчулуун — Арай ч хаанаас даа.

	Шагдар — Т эгээд юу өгөх гэж?

	Хүрэлчулуун — Өвөл оторт хэдэн адууг маань аваад яваарай л даа. Тодорхой ярихад би чиний төлөө сүү, ноосыг чинь өгөх, чи над хоёр эм хонь бас адууг маань оторт авч явах болж байна шүү дээ. Чи ойл гож байгаа биз дээ.

	Шагдар — Ойлгох нь ойлгож л байна даа... Үгүй өвгөн минь арай хатуу байна.

	Хүрэлчулуун — Чи байз л даа. Нэгдүгээрт маргаашийн өөхнөөс өнөөдрийн уушги дээр гэдгийг хашир хүн юу андах вэ? Өвгөн чинь чамд туслахдаа хожихоо больё, хохирохгүй байж болно ш үү дээ. Бас би чамд...

	Шагдар — Чамд юу гэж

	Хүрэлчулуун — Хэцүү байна даа. Гэвч чамайг бодож 20 цаас нэмж өгье гэж бодож байна.

	Шагдар — Сурсан юм адууг чинь оторт би л авч явалгүй яах вэ. Харин өвгөн минь хоёр хонийг чинь хойтон өгье.

	Хүрэлчулуун — Түүнийг асуух юу байх вэ. Харин ирэх жил хургатай нь өгнө шүү.

	Шагдар — За яршиг даа. Чи Шагдартай ярьж байгаагаа мэдэж байна уу?

	Хүрэлчулуун — Яршиг биш, би хоёр хонио энэ жил авбал заавал төл авна шүү дээ. Харин тэхдээ өвгөн минь ирэх жилийн тооноос хойш өгсөн ч болно шүү. Би түүнд царай алдахгүй... За ингээд бид хоёрын наймаа тохирлоо шүү дээ.

	Шагдар — Тийм.

	Хүрэлчулуун — За тэгвэл би дэнчин болгож 20 төгрөгөө одоо өгье.

	Шагдар — Ямар буцах юм биш хэзээ ч яадаг юм бэ?

	Хүрэлчулуун — Сурсан юм тэгэлгүй болохгүй... Гэрэлээ миний хүү аавынхаа түрийвчийг аваад ир.

	Шагдар — Чи намайг наймаа хийгээд буцаж байсныг үзээгүй мөртөө үргэлж л дэнчин гэж байх юм.

	Хүрэлчулуун — Ёстой юм. Би наймаа хийгээд буцахад юу юунаас илүү дургүй. Харин чи буцдаггүй, түүнд чинь би дуртай байдаг юм. (Гэрэл Хүрэлчулууны түрийвч авчирч өглөө)

	Хүрэлчулуун — (Шагдарт мөнгө өгч) за чамд гар урчих шахсан хоёр улаан дэвсгэр өгье.

	Шагдар — (Ханамжтай авч) Шинэ дэвсгэр хоёрт зарагдах болоогүй биз дээ. За хүүгийн бие сайн уу?

	Гэрэл — Яах вэ дээ.

	Шагдар — (Санаа алдаж) хүү, Дорж хоёроо санаад л зовж шаналж байгаа биз дээ... Доржоос чимээтэй юу?

	Гэрэл — Үгүй (гээд түргэн эргэж гэр рүүгээ орлоо).

	Шагдар — Муу Гэрэл ингэж зовж байх гэж. Улам л турж эцээд байна. Үгүй Дорж ирэхгүй юм болов уу? Ирэхгүй юм бол яадаг юм билээдээ. Гэрэлийг л явуулбал дээр байх даа.

	Хүрэлчулуун — Миний хүүхэн тэр зэргийн хархүүг гуйж очихгүй.

	Шагдар — Сайхан гэр бүл юм сан. Дорж ч бас л шаналж байгаа даа.

	Хүрэлчулуун — Аа мэдэхгүй. Манай охиныг хаяж байгаа бололтой.

	Шагдар — Үгүй, Дорж тэгэх хүн биш, чи буруу бодож байна.

	Хүрэлчулуун — Дорж цэргээс манайд юутай ирлээ дээ. Та бүхний мэдээжийн хэрэг. Юу ч үгүй ирсэн шүү дээ. Одоо тэгээд эвэр минь ургав. Эргийн ногоо гарлаа гэгчээр эргэж мөргөж байна.

	Шагдар — Тийм ч үгүй л хүүхэд юм сан даа. Дорж хаа ч амьдарч чадах хүү шүү. Ажлыг мөн хийж чаддаг золбоотой гайхал шүү. (Энэ үед Шагдар, Хүрэлчулуун хоёрын дэргэд ирсэн Должин)

	Должин —  Манай Дорж ч золбоотой хүн дээ. Одоо уурхайн тэр олон албаны улсын хамгийн сайн нь гэдэг шүү дээ.

	Хүрэлчулуун — Албаны хүн гэнэ шүү... Хар ажилчин байхгүй юу? Мэдэхгүй байж амандаа орсныг л чалчиж байх юм.

	Шагдар — Хар ажилчин ч биш шүү би үзсэн.

	Должин —  Том дарга нь биз дээ.

	Шагдар — Бараг л тийм. Тэр уурхай дотор чинь доод тивийн эзэн гэгч шиг л ханхалзаж явдаг юм.

	Должин —  Тэгнэ дээ миний хүү ч хир баргийн хүн биш байгаа юм.

	Хүрэлчулуун — Юу мэддэгтээ ингэж бурж байдаг юм бэ?

	Должин —  Чам шиг нь яасан ч сэвэхээргүй л ажил байгаа даа. Шагдар минь бид хоёр чинь ганц охиноо үр нөхөр хоёроос нь салгаж их нүгэл хурааж байна. Муу охин минь турж эцээд л хүний нүднээс гарсан шүү. Ингэж л ганц үрээ зовоож байх ч гэж дээ. (гээд уйлав).

	Хүрэлчулуун — Мөн амархан нулимс шүү.

	Шагдар — Энэ хоёр тэгээд нэг нийлэх байлгүй дээ.

	Хүрэлчулуун — Би охиноо тэр тос болсон хар юманд сөгдүүлж тэр нүхэн саванд дахин оруулахгүй. Миний охин эцгийнхээ буяныг эдлэх хувьтай хүн.

	Должин —  Ийм нүгэл байх гэж дээ. Хөөрхий муу охин минь муу жаалаа үзэж элгээ дэвтээх заяа байдаг болов уу? (гээд уйлан байна).

	Хүрэлчулуун — Чи муу ёр удаж битгий гэгээд бай, хөгшин эмийн хар нулимс муу мөртэй байдаг.

	Должин —  Тийм дээ, болъё (гээд ханцуйгаар нулимсаа арчив).

	Шагдар — За би явъя. Тийм сайхан гэр бүл эвдрэх ёсгүй л юм сан даа. (гээд босов).

	Должин —  Чухам даа, Шагдар Минь ямар сайхан ам бэ?

	Хүрэлчулуун — (Шагдарыг явсны дараа босож)-За чи битгий хүүхэд уруу татаад байгаарай. (гээд Шагдарын элдэж байсан арьсыг өгч) Үүнийг элд Шагдар та хоёр юу мэддэг билээ, юу ч мэдэхгүй. Хүрэлчулуун бүхнийг мэдэж байна. Хүрэлчулуун мэдсээр ирсэн болохоор ч буян намайг дагаж байдаг (гээд гэр рүүгээ явахад нь).

	Должин —  мэдэх чинь хэтрээд мэнэг, тэнэг болж л байх шиг байна. (гээд арьсаа барин чингэлгийн цаана сууж элдэнэ. (Гэрээс Гэрэл, Долгор хоёр ирлээ).

	Долгор  —  За би явъя даа.

	Гэрэл — Би захиагаа сайн бодож бичье.

	Долгор  —  Тэгэх хэрэгтэй. За баяртай (гээд явна. Гэрэл явж чингэлгийн нөгөө талд суугаад нэхийгээ нухах зуур хагас хоолойгоор дуу аялна)

	Дууны үг нь: 

	 

	Халин жиргэх жигүүртэнд

	Харанхуй манан муухай яа

	Хайрлан ханилах сэтгэлд

	Хагацал дайрах хэцүү еэ

	 

	Хөх цэнхэр тэнгэртээ

	Хөөрхөн шувуу жиргээсэй.

	Хөхрөн ширтсэн наддаа

	Хөөрхий тэр минь ирээсэй.

	 

	(Гэрэлийг дуулж байхад эх нь босож араас нь хараад сэмхэн уйлж байснаа эхэр татан уйлна. Гэрэл мэдэж эхдээ очоод, хоёулаа тэврэлдэн уйлна).

	Должин —  Би ер нь яасан үйлтэй толгой вэ?

	Гэрэл — Битгий уйл эжий минь

	Должин —  Дорж маань ирнэ гэж өөрөө хэлсэн үү?

	Гэрэл — Үгүй Дорж ирэхгүй. Намайг л хүлээж байгаа.

	Должин —  Яадаг юм билээ дээ хүү минь.

	Гэрэл — Миний хүү улам л том болж, улам л хөөрхөн болж байгаа. Цэцэрлэг дээрээсээ өдөр болгон нэг шинэ дуу, шинэ шүлэг юм уу, танц сурч ирээд л аав эжий хоёртоо үзүүлж гайхуулдаг сан.

	Должин —  Тийм тэр чинь ухаан орсон хүүхэд эхийгээ санаад хатаж байгаа даа.

	Гэрэл — Эцэг нь бас нэг шинэ чухал ажил хийх ёстой юм. сэтгэлийн зовлонд баригдаад, яасан хэцүү байгаа бол.

	Должин —  Яадаг билээ дээ. Доржийгоо ирэхгүй бол хүү минь буцдаг юм билүү дээ.

	Гэрэл — Аав явуулахгүй байна шүү дээ. Тэгээд энэ хөрөнгө бол миний хөрөнгө, үүнийг би харахгүй бол хэн харах билээ дээ. Эжий минь.

	Должин —  Бас л тийм дээ. (Гэрээс Должин оо) хүүе Должин оо (гэж байгаа Хүрэлчулууны дуу сонсогдоно. Тэр хоёр нулимсаа сандран арчиж Должин гэрт орно. Гэрэл юмаа оёлгүй барьсаар гөлрөн суухад, Бадарч гэрийн үүдэнд ирснээ Гэрэлийг хараад түүн тийш очив).

	Бадарч — Сайн байна уу? Гэрэл ээ

	Гэрэл — (баярлан босож) Ямар сонин хүн бэ? Чи манай хоёроос захиа авчрав уу?

	Бадарч — Үгүй

	Гэрэл — Г арахдаа авч чадсангүй юү?

	Бадарч — Доржоос захиа өгөх үү гэж асуусан, үгүй л гэж хэлдэг шүү дээ.

	Гэрэл — За тэгээд хүү минь сайн байна уу?

	Бадарч — Сайн байна.

	Гэрэл — Манай хоёр ирэх гэж ярьж байна уу?

	Бадарч — Над л ярьдаггүй юм шүү дээ.

	Гэрэл — Чамд л ярьдаггүй байж л дээ. Түүнээс бусдад ярьж л байгаа шүү дээ.

	Бадарч — Би дуулаагүй болохоор юу гэж хэлэх вэ дээ. Дулмаа л харж байх шиг байна.

	Гэрэл — Аа тийм үү?

	Бадарч — Хөөрхий минь Дулмаа ер нь овоо тусархаг сэтгэлтэй хүүхэн юм. Үргэлж л танай ажлыг хийж байгаа харагддаг юм. Тэгээд хүүхдэд сайн гэдэг нь. Хүү чинь эжий гээд салахаа байж билээ.

	Гэрэл — Аа тийм үү?... Чи тэгээд ямар хэргээр ирсэн бэ?

	Бадарч — Би амралтаа авсан. Тэгээд чамайг хөөхгүй бол ажилд чинь тусалж танайд хэд хоноод малын дэргэд сэтгэлээ засах гэж ирлээ. Уг нь хэдтэй байсан болохоор мал харж сэтгэлээ сэргээх сэн гэж бодох юм. Тэгээд хавар Хүрэлчулуун гуай амралтаа аваад очоорой гэсэн болохоор хүрээд ирлээ.

	Гэрэл — Манайд амрах гэж үү?

	Бадарч — Энэ нутгийн хүн биш болохоор таних айл байхгүй хэцүү л байна даа. Үгүй Дорж гэж яасан амьтан бэ? Хүн хэлээд байхад нэг алгын чинээ цаасан дээр захиа бичээд өгөхөд болох л байсан даа.

	Гэрэл — Чи яв. Манайд байх хэрэггүй. Хүрэлчулуун гэрээс гарч Бадарчийг харснаа дэргэд нь түргэн очиж 

	Хүрэлчулуун — За хүү сайн.

	Бадарч — Сайн таны бие лагшин сайн биз дээ.

	Хүрэлчулуун — Сайн

	Бадарч — Тарган тавтай зусаж байна уу?

	Хүрэлчулуун — Хэлээд яах вэ, энэ зун сайхан зун болж мал таргалж л байна. За хүү хаа хүрэх гэж яваа билээ.

	Бадарч — Амралтаа аваад л явж байна.

	Хүрэлчулуун — Манайд хэд хононо биз дээ.

	Бадарч — Харин яадаг юм билээ дээ.

	Гэрэл — Хэрэггүй хүн амьтан юу гэж...

	Хүрэлчулуун — Гэрэлээ миний охин ор. Айраг сөгнө. (Гэрэл хөдлөлгүй гөлрөн зогсоно). Бадарч минь манайд өөрийнхөө гэр шиг л байж байгаарай. (Гэрээс Должин гарч тэдний яриаг чагнан байснаа)

	Должин —  Энэ хүү чинь хаанаас ирж байгаа юм бэ?

	Бадарч — Би уурхай дээрээс ирлээ.

	Должин —  Аа тийм үү? Манай Дорж хэзээ ирэх гэж байна.

	Бадарч — Мэдэхгүй, ирнэ гэж ярихгүй л байдаг шүү

	Должин —  Чи манай Доржийг таньдаг биз дээ.

	Бадарч — Сайн танина.

	Должин —  Тэгээд уулзсангүй гэж үү?

	Бадарч — Уулзсан

	Должин —  Тэгвэл хэзээ ирнэ гэж байна.

	Бадарч — Харин ирэх юм огт ярихгүй байна билээ.

	Хүрэлчулуун — Наадах чавганц чинь хүний үг ойлгохоо больж зөнөглөсөн хүн. Должин минь Дорж хаанаас ирдэг юм бэ? За хүү минь морио тавьчих. Тэгээд гэрт орж айраг уугаад хоол ид.

	Бадарч — (Должинд) Эжий минь Дорж ирэх тухай нэг ч үг ярихгүй байна билээ. За би морио тавиад ирье (гээд буцаж явлаа).

	Хүрэлчулуун — Золбоотой хүүхэд дээ. Би ер нь наймаа алдаж байгаагүй юм аа. Энэ хавар хүүд чинь сайн авхуулсан юм даа. Баахан халамцуу байсан бас тэгээд Доржтой зөрөлдөөд байсныг минь ашиглаж байгаад дөрвөн зуу гаруй төгрөгийг минь хожчихсон юм шүү. Гэвч Хүрэлчулуун хүний чадлыг зөв үнэлж чаддаг хүн. За Должин минь энэ хүүг сайн байлгадаг юм шүү. (гээд гэр рүү явахад Гэрэл. Должин хоёр дагаж явлаа).

	Должин —  Хүү минь битгий уйл ирэх л байх. Эцэг, эх охин гурвыг гэртээ орсны хойно Бадарч муу эмээлээ барьсаар гарч ирээд

	Бадарч — Аятайхан хөрөнгө байна даа. Үүн ээр чинь муу янгиагаа хаяна гэж итгэж байна. Эр хүн санасандаа, чоно зуусандаа (гэж хэлээд муу эмээлээ гэрийн гадна хаяна).

	 

	 

	ГУРАВДУГААР ҮЗЭГДЭЛ

	Доржийн байр

	Дорж —  Та тэгж л Хүрэлчулуун гуайн аманд өөрийгөө барьж өгч байдаг чинь юу гэсэн үг вэ?

	Шагдар — Тэгэхгүй бол би яаж өгөх юм бэ?

	Дорж —  Нэгдлээсээ гуйхгүй юу?

	Шагдар — Даргад хэлсэн, өгөөгүй шүү.

	Дорж —  Шинэ даргадаа хэлсэн үү?

	Шагдар — Хэлсэн. Гэтэл нэгдэл гишүүдийнхээ төлөө ноос, сүү өгч болох юм. Гэвч нэгдэлд ажил хийдэг гишүүдийнхээ ажлын хөлсөнд бодож ноос, сүү өгч болно гэсэн. Би нэгдэлд шинэ орсон, нэгдэлд ажил хийгээгүй болохоор даргын тэр үг надад өгөхгүй гэсэн үг байх гэж бодоод дахин гуйгаагүй шүү. Зөв биз дээ?

	Дорж —  Ер нь хөлсөнд л бодож өгөх ёстой л доо. Гэвч та нэгдэлдээ ажил хийх нь зайлшгүй болохоор үнэн байдлаа хэлээд урьдчилж өгөхийг гуйвал өгч болохоор л юм даа.

	Шагдар — Хүү минь чи надад нэг гайгүй өргөдөл бичээд аль, би шинэ даргад өгөөд нэг үзье.

	Дорж —  Тэгье, бичиж өгье.

	Шагдар — За тэгвэл би яваад ирье. Дарга маань намайг итгэж ийм чухал ажилд явуулсан гэдэг чинь сайхан хэрэг шүү. Тэгээд овоо бүтэмжтэй урамтай байна. Танай уурхайн аж ахуйн дарга чинь ажилчдын хэрэгцээнд VI сарын нэгнээс эхлэн 10 сарын 15 хүртэл өдөр бүр хоёр зуун литр айраг авч байхаар гэрээ хийж болно гэсэн. Тэгээд би одоо үнийг нь сайн тогтоож авах, бас мөнгө хэд хувааж авах, манай нэгдэлд айргаа хэзээ, хаа, хэдэн литр өгч байх вэ? гэдгээ ярилцаад, гэрээний нэг хувийг авч явна. Тэр гэрээ манай гэрээ манай нэгдлийн тэргүүлэгчдийн хурлаар батална шүү дээ. За нэг дангинасан өргөдөл хийгээд миний гарт атгуулчхаарай. Бас Гэрэлд өгөх захиагаа битгий мартаарай.

	Дорж —  Мартахгүй.

	Шагдар — Би наашаа гарна гэж санаанд ч ороогүй байтал дарга дуудаад, түргэн яв, манайхыг суусаар байтал, биш нэгдлүүд энгийн айл ч гэсэн урьдах магадгүй, одоохон яв гэхээр нь уулгамч юм шиг Гэрэлтэйгээ уулзаж захиа авалгүй ирсэн миний буруу болж. Гэвч чиний захиа авч очвол бас учир байна.

	За хүү минь гайхал чинь ажилтай, албатайгаа мартаж орхиод балрах гэж байна. Би явъя. (гарна).

	(Дорж бодолхийлэн сууж, цаас харандаа аваад санаа алдсанаа)

	Дорж —  За эхлээд Шагдар гуайнхаа өргөдлийг бичье (гэж хэлээд түргэн бичиж эхлэв. Заримдаа, харандаагаа тавьж бодох буюу бичсэнээ уншиж байлаа. Тэгээд уг өргөдлийг бичиж) за энэ ч яах вэ ингээд болов. Одоо захидал (гээд босож тамхи татсанаа буцаж суугаад захидлаа бичиж эхлэв. Захианыхаа зарим үгийг унших нь), (энэ ярианд би итгэхгүй... Бид хоёр өөрсдийн хүчээр, улсдаа өгсөн үнэнч хөдөлмөрөөр амьдарч болох атал, түүнээ хаяж яахан болох билээ дээ. Аав чинь боломж байсаар байтал өөрийн хүчээр амьдрахгүй гэж бодоод бид хоёрын өмнөх замыг эвдэх гэж итгэн хүлээж байна. Чамайгаа дуу алдан орж ирэхийг, үнэнч хань чинь хөөрхөн хүү чинь тэсгэлгүй хүлээж байна), (гэж хэлээд, нэг хэсэг хөдлөлгүй дуугүй суув. Захидлаа дугтуйлаад босох гэтэл, Идэр орж ирлээ.)

	Идэр —  Чи одоо юу хийж байна?

	Дорж —  Гэрэлд л нэг захиа бичлээ.

	Идэр —  Чи очно гэж бичээгүй биз?

	Дорж —  Энэ удаадаа ч арай бичсэнгүй. Өвгөн минь над тун хэцүү байна.

	Идэр —  Тэр ч аргагүй.

	Дорж —  Бас тэгээд, хүүгээ эхээс нь салгаж хоцордог л хамгийн буруу ажил боллоо.

	Идэр —  Харин зөв гэж би санаж байна.

	Дорж —  Энэ нялх амьтан, эхээсээ амьдаар салж зовох ямар гэм хийсэн юм бэ? Надаас өдөр бүхэн эжийнхээ тухай асууж байна, хэтэрхий дүйнгэ томоотой юм шиг болоод, дандаа санаа алдаж байна. Эх нь ч бас үрээ санаж л байгаа шүү дээ.

	Идэр —  Ховдог сэтгэл, хувийн өмч хоёр хүний сэтгэлийн сайхныг бузарлагдсан бол Гэрэлийн сэтгэлд байсан, эх хүний хайр хатаж ширгэсэн л дээ.

	Дорж —  Идэр ээ, чи юу ярьж байна. Гэрэл тийм хүн биш. Гэрэлийг чи магтахгүй бай, харин битгий доромжил.

	Идэр —  Чамд Гэрэлээс дээр...

	Дорж —  Дуугүй бай. Дурлал бол дээрээс доорыг арилжиж байдаг эд биш.

	Идэр —  Тэр үнэн шүү. Өвгөн минь чи миний үгийг буруу ойлгож байна.

	Дорж —  Чи тэгээд намайг Гэрэлээс дээр эхнэр олж...

	Идэр —  Үгүй, үгүй чамд Гэрэлээс дээр эхнэр байхгүй гэж хэлэх гэтэл...

	Дорж —  Аа тэгвэл миний буруу.

	Идэр —  Дорж оо, Дулмаа сайхан хүүхэн шүү.

	Дорж —  Тэгээд?

	Идэр —  Харин сайхан хүүхэн мөн үү дээ, биш үү?

	Дорж —  Энэ үед Дулмаа орж ирсэн боловч Дорж, Идэр хоёр түүнийг анхаарсангүй, (Дулмаа Доржийн үгэнд буцаж гарах гэсэн боловч болиод зогсов )

	Дорж —  Мөн бол, яа гэж байгаа юм бэ?

	Идэр —  Үгүй, би, намайг Дулмаа тоовол суух юм сан гэдгээ чамд хэлж байгаа юм.

	Дорж —  Суувал сууж л байхгүй юу. Над хамаа алга.

	Идэр —  Чамд миний гэрлэх хамаагүй гэж үү? Цэрэгт 3 жил болсон дотно нөхрийн чинь эхнэр авах хамаагүй гэж үү?

	Дорж —  (Санаа алдаж) Чи үнэн ярьж байгаа бол миний буруу.

	Идэр —  Худлаа огт хэлээгүй, Дулмаа сайхан хүүхэн шүү.

	Дорж —  Т эгж яривал ч сайхан хүүхэн.

	Идэр —  Дорж оо, (Гэтэл Дулмаа ханиав) Хүүе чи ирээд байгаа юм уу.

	Дулмаа —  Тийм ээ. Би ирээд байна.

	Идэр —  Чи тэгээд бид хоёрын яриаг сонссон гэж үү?

	Дулмаа —  Бараг л сонсоогүй.

	Идэр —  Дулмаа ингэж хоёр нөхдийн яриаг нууж чагнадаг чинь буруу шүү.

	Дулмаа —  Би Дорж гуайтай онц хэрэгтэй ирсэн юм л даа.

	Дорж —  Надтай ямар хэрэгтэй ирсэн бэ?

	Дулмаа —  Цэцэрлэгт хүүхдээ өгч байгаа аав эжий нар бол хүүхдээ маш цэвэрхэн байлгах хэрэгтэй.

	Дорж —  Тэгээд?

	Дулмаа —  Тэгээд танай хүүхэд чинь маш...

	Идэр —  Цэвэрхэн...

	Дулмаа —  Та битгий ярианд саад хийгээд байгаарай. Танай хүүхэд чинь маш бохир байна. Өнөөдрөөс бид толгойноос нь... (Идэр Дулмаагийн хажуугаас нудрав. Дулмаа үгээ тасалж) Энэ учраас хүүхдийн цэцэрлэгийн дүрмийн ёсоор, та хүүхдээ гурван өдрийн дотор цэцэрлэгт нь явуулалгүй гэртээ байлгаж бие хувцсыг нь цэвэрлэх хэрэгтэй байна.

	Дорж —  Би өдөр турш ажил хийдэг хүн. Хүүхдээ гэртээ байлгаж чадахгүй.

	Дулмаа —  Хүүхдийн цэцэрлэг бол өөртөө хатуу дүрэмтэй байгууллага юм шүү (Идэр Дулмаагийн яриаг таслахыг оролдсон авч чадсангүй). Би цэцэрлэгийн эрхлэгчийн хувьд, хүүхдээ гурван өдрийн дотор цэвэрлэж өгөх хэрэгтэй гэж хүсэж байна.

	Дорж —  За миний хүүхэд хүний нүдний булай болж байгаа нь миний буруу. Би хүүхдээ авъя. Авахаар барахгүй дахиад өгөхгүйг хичээе. (гээд явж нөгөө тасалгаа руугаа оров).

	Идэр —  Чи чинь яасан тэнэг хүн бэ?

	Дулмаа —  Яаж байна?

	Идэр —  Чиний нэмэлтгүйгээр Доржид хэцүү байна. Тэгэхэд чиний энэ тухай Доржид хэлдэг чинь юу гэсэн үг вэ? Чи юу хийснээ мэдэж байна уу?

	Дулмаа —  Цэцэрлэгийн дүрэмд...

	Идэр —  Дүрэм...дүрэм гэдэг чинь юу юм бэ? Ийм үед юман дээр дүрмийн үг үсгийг тангад ном цээжилдэг зүйл биш. Чи энэ тухай сайн нөхөд нь эвлэлийн үүрт хэлэхгүй яасан юм бэ? Эвлэлийн үүр Доржид тусална шүү дээ.

	Дулмаа —  Тусламж чинь хожигдож байна. 

	Идэр —  Магадгүй. Гэвч хүн хэлэхээс нааш мэдэхгүй, цаас чичихээс нааш цоордоггүй.

	Дулмаа —  Нөхөр эвлэлийн үүрийн дарга, өдий болоход мэддэггүй байдаг чинь харамсалтай байна даа.

	Идэр —  Чи намайг шүүмжилж байснаас, ямар хэрэг тарьснаа бодож байвал дээр (гээд түргэн эргэж тасалгаанаас гүйн гарлаа).

	(Дорж цамцаа өмсөөд нөгөө тасалгаанаас гарч ирлээ).

	Дорж —  Дулмаа минь миний буруу. Би хүүхдээ авъя. Дулмаа —  Дорж гуай, та аваад яах вэ дээ бид цэвэрлэж өгье.

	Дорж —  Зүгээр би авъя. Би хүүхдээ бохир байлгасан болохоор таны хэлдэг түмэн зөв шүү дээ.

	Дулмаа —  Үгүй, Дорж гуай Батыг бид цэвэрлэе. Бат шиг хөөрхөн хүүхэд энэ хорвоо дээр байхгүй шүү...

	Дорж —  Таны туслах гэсэнд баярлалаа. Гэвч би одоодоо эцэг нь хойно авах нь миний үүрэг, миний эрх.

	(Гэтэл энэ үеэр Идэр Төмөртэй орж ирнэ).

	Идэр —  За Дорж минь цаана чинь сүйд болоод байна. Уурхайн хуучин гол зам нурсан гэнэ.

	Дорж —  Юу?

	Төмөр  —  Таны хийсэн шинэ санаачилгаар гол шугамыг өргөтгөж, хос замтай болгоод зөөвөр түргэсгэх гэсэн чинь хуучин бэхлэлт даасангүй нурж орхилоо.

	Дорж —  Хүн дарагдаагүй биз?

	Төмөр — Үгүй, ажил их саатах нь Дорж —  За явцгаая! (Тэд түрүүлээд гарцгаана. Дулмаа хойноос нь явснаа буцаж)

	Дулмаа —  гэрийг нь эзэнгүй орхих нь (гэрт юм эрнэ) үгүй эдний чинь, цоож түлхүүр хаана байдаг айл бэ? (эрээд олсонгүй) явсаар байгаад айлын манаач болов оо. (Тэгээд хэсэг сууна, удалгүй Доржийн юмыг эмхэлж, цэвэрлэж эхлэв. Доржийн гадна. Бадарч хөдөөгийн нэг хүүхэнтэй ирэв).

	Бадарч — За Доржийнх гэдэг айл чинь энэ дээ. Чи Гэрэлийн захиаг өгөөд, миний буусан тэр айлд хүлээж байгаарай. Би өргөдлөө цохуулчхаад очно.

	Долгор  —  Тэгээд өнөө буцна шүү.

	Бадарч — Тэгэлгүй яах вэ. (гээд явна) Хүүхэн Доржийнд орно. Дулмаа юм цэвэрлээд анхаарсангүй.

	Долгор  —  (Дулмааг янзгүйхнээр ажиглаж байснаа) та сайн байна уу?

	Дулмаа —  Сайн, та сайн байна уу?

	Долгор  —  Дорж гуайнх гэдэг айл мөн үү?

	Дулмаа —  Мөн...

	Долгор  —  Өөрөө хаачаа вэ?

	Дулмаа —  Ажилдаа явсан.

	Долгор  —  За тэгвэл...(гээд гарахыг завдана).

	Дулмаа —  Та хэрэгтэй бол хүлээ л дээ. Тун их удахгүй байх. Цай хийж өгнө.

	Долгор  —  Танай алдар хэн гэдэг вэ?

	Дулмаа —  Миний нэр Дулмаа. Та Доржийн садны хүн үү?

	Долгор  —  Үгүй би Гэрэлтэй үерхдэг юм.

	Дулмаа —  Т а хэзээ ирэв.

	Долгор  —  (Бүр дургүй нь хүрч) Өнөө.

	Дулмаа —  Гэрэл сайн уу?

	Долгор  —  Сайн

	Дулмаа —  Гэрэл хэзээ ирэх гэж байна?

	Долгор  —  (Намжирдаж) Манай Гэрэл хүнтэй суусан шүү дээ.

	Дулмаа —  Юу?

	Долгор  —  За би явъя баяртай, (гээд гарав). (Дулмаа аль ч учрыг ололгүй зогсож байснаа)

	Дулмаа —  За байз. Дорж гуай мэдээ болов уу? үгүй бол уу? Юу ч гэсэн өдийд хэлж болохгүй (Дорж, Идэр, Төмөр гурвуул ярьсаар орж ирнэ).

	Идэр —  Юуны өмнө нам, эвлэлийн байгууллага, уурхайн захиргаанд мэдэгдэж, олны санал зөвлөгөөнийг авах хэрэгтэй байсан юм.

	Төмөр  —  Ийм хатуу акт тогтооно гэж, би ер бодоогүй.

	Дулмаа —  Юун акт (Дорж дуугүй бодол болон сууна).

	Төмөр  —  Уурхайн зохион байгуулалтыг дур зоргоороо эвдэж, сүйтгэж орууллаа гэсэн акт (цөм дуугүй болов).

	Төмөр  —  Дорж гуай, муу ажилладаг бол өөр хэрэг. Энэ бол хорлоё сүйтгэе гэсэн хэрэг биш ажил дээрээ шинийг санаачилъя, үйлдвэрийн арга ажиллагааг сайжруулъя гэж бодсоор зүтгэсээр яваад ийм актад хүрдэг чинь даанч гомдолтой байна.

	Идэр —  За ингэж гиншгэнээд яах вэ, би явъя нэг цагийн дараа уурхайн эвлэлийн үүрийн товчооны өргөтгөсөн хурал болно. Та нарыг цөмийг уръя очоорой. (Төмөр, Идэр хоёр явна)

	Дулмаа —  Би ч явъя даа. Дорж гуай хүүхдэдээ битгий зовоорой. (түргэн гарна).

	“Дулмаа аа, Дулмаа" (гээд хойноос нь гарах гэтэл үүдэнд Бадарч дайралдана).

	Бадарч — За Дорж сайн уу?

	Дорж —  Сайнаа ч алдаад байх шиг байна. За чи амраад ирэв үү?

	Бадарч — Тийм. Хүрэлчулуун гуайнд амраад ирлээ.

	Дорж —  Аа тийм үү? Гэрэл сайн байна уу?

	Бадарч — Сайнаар барах вэ дээ? Малийтлаа таргалаад л байна.

	Дорж —  Миний тухай юу ярьж байна, хүүгээ санаж байна уу? хэзээ ирэх вэ?

	Бадарч — Юу ч гэх юм бэ? Ирэх хүсэл бий гэж үү? Тэгээд ямар ядуу хүнд нэр байдаг биш дээ. Заримдаа чиний гуйлгачин түүлгэчинд чинь хүрч л байх юм. За тэр ч яах вэ, би хов хутгахаа болъё.

	Дорж —  Чиний амралт дууссан биз дээ.

	Бадарч — Маргааш дуусна. Өвгөн чинь чамаас юм гуйх гэж ирлээ. Би хэд хоног амрахдаа хэдэн мал худалдан авсан. Одоо тэгээд ажлаасаа гарч тэр хэдэн мал дээрээ очиж амьдаръя гэж шийдлээ. Тэгээд энэ тухайгаа боловсон хүчинд хэлсэн чинь өргөдлөө хийгээд бригадын даргаар цохуулаад ир гэж байна. Өвгөндөө чөлөө авахад чи л тусал. (гээд өргөдөл гаргаж Доржид өглөө), (Өргөдлийг авч санаа алдсанаа шууд цохож өгөв) Чи тэгээд хаашаа гарах нь вэ?

	Бадарч — (цохолтыг үзэж) Танай хадмын хавиар л нутаглана байгаа даа. Дорж оо би маргааш явна. Гэрэлд захиа өгвөл надаар өгчхөөрэй.

	Дорж —  За даа гуй шив дээ.

	Бадарч — Гэрэлийг тийм гэж огт бодоогүй юм сан. Ямар нялгануур хүүхэн бэ? Заримдаа ичиж нүүр хийх газаргүй болох юм. Чи үг хэлүүлбэл над хэлээрэй л дээ.

	Дорж —  Над хэлэх ч үг байхгүй.

	Бадарч — За баярлалаа. Би чамд мах сүү авчирч өгч байна. (гээд гарлаа). Дорж, Бадарчийг гарснаас хойш хөдлөлгүй хэсэг зогсож байснаа алгуурхан явж ширээн дээрээсээ Гэрэлд бичсэн захидлаа аваад урж хаяв.

	Дорж —  Миний энэ баларч байгааг Бадарч магад дуулсан, очоод Хүрэлчулуунд хэлнэ тэр хоёр, архи хувааж уугаад бахаа ханатал маг маг инээцгээнэ. (тэгээд дуугүй, хөдлөлгүй сууж байснаа босож) Тэгнэ байх аа, та нар. Нөхөд бий, харин ч олон бий.

	 

	 

	ДӨРӨВДҮГЭЭР ҮЗЭГДЭЛ

	Эвсэрхэн хийсэн бүрдийн хөвөөн дээр эгнүүлэн тавьсан мод үзэгдэнэ. Цэцэрлэгт зугаацан байгаа хэсэг залуучууд, ажилчид байна. Модны сүүдэрт зассан сандал дээр хэсэг хэсгээр сууж ярилцаж байна.

	Нэгдүгээр залуу — Дорж, Төмөр хоёр арван есөн хүний найман цагийн ажлыг хоёулаа зургаан цаг хагаст хийсэн гэж бод

	Хоёрдугаар залуу — Нормоо 950-960 байтугай 1000-аас 1500 хувь биел үүлдэг хүнийг алийг тэр гэх вэ?

	Гуравдугаар залуу — Гол нь үйлдвэрийн ажиллагааны аргыг үндсээр нь өөрчилсөн шүү дээ.

	Хоёрдугаар залуу — Уг нь эхлэх нь ч, өнгөрсөн долоо хоногт уурхай нураад тэр гэмээ яльгүй цагаатгах гэж л оролдсоноос гарсан юм л даа.

	Нэгдүгээр залуу — Чи юунд юмыг заавал муу руу нь мушгиж байдаг юм бэ?

	Хоёрдугаар залуу — Тэгж хэлсэн нь үнэн үү дээ, үгүй юу?

	Гуравдугаар залуу — Худлаа, бэхлэлтийг нураахдаа, ажлыг чанаргүй муу хийсэндээ биш, харин шинийг эрж санаачилж яваад л осолдсон юм.

	Хоёрдугаар залуу — Та нар нэг юм магтахаараа тэнгэрт тулгахаас нааш салдаг биш дээ. Үйлдвэрийн ажиллагааны аргыг үндсээр нь өөрчилсөн гэдэг чинь, юуг нь хэлээд байна.

	Дөрөвдүгээр залуу — За нөхөд минь амрахаа болиод хуралдъя гэж байгаа бол юу хийх вэ? Нэртэйгээр нь конторт очоод хуралдъя (гармони дуугарав, хэсэг залуучууд вальс эргэсээр цааш явцгаав. Тэр гурав инээгээд хоцорсноо)

	Нэгдүгээр залуу — Чи дэлбэлэх гэж байна, тийм үү?

	Хоёрдугаар залуу — За тийм.

	Гуравдугаар залуу — Чи дэлбэлчхээд нуруугаа үүрээд яваад өгдөг. Тэр хооронд чинь хэдэн хүрзчин чиний тэр нураасан нүүрсийг зайчилж гаргадаг. Дараа нь бэхлээчин ирж бэхлээ хийдэг, тэр хооронд чинь нөгөө хүрзчин, дэлбэлэгч цөм амарч байна.

	Хоёрдугаар — Тэгээд

	Нэгдүгээр — Тэгээд яах вэ дээ. Хэчнээн хүн ажиллана төчнөөн мөнгө нэмэгдэнэ. Нүүрсний үнэ талийж өгнө. Хэчнээн л олон хүн бие биеэ хүлээгээд зүгээр сууна. Төчнөөн цаг хоосон өнгөрнө.

	Гуравдугаар — Доржийн арга бол, өөрөө өрөмдөөд, сумлаад, дэлбэлээд, нүүрсээ гаргаж цэвэрлээд, бэхлээд хоёулхнаа 19 хүний ажлыг 6 цаг хагаст хийлээ.

	Нэгдүгээр — Ажлын цаг, хүний хүч хэмнэгдэн, нүүрсний өөрийн өртөг хямдарлаа.

	Хоёрдугаар — Хэн ч хийж болох л ажил даа.

	Нэгдүгээр — Хамаг учир нь түүндээ байгаа юм биш үү, тэгээд ч манай хоёр шинэ уурхай Доржийн туршлагаар ажиллаад амжилт гаргаж байна шүү дээ.

	Нэгдүгээр — (ирж) Хурал тарах болж байна уу?

	Гуравдугаар — (Хоёрдугаараас) таны шүүмжлэл дууссан бол тарах шив дээ. (цөм инээцгээнэ).

	Дөрөвдүгээр — Нөхөд өө, (хурал) тарлаа. Одоо Идэр, Дулмаа, тэргүүтэй зарим нөхөд хос хосоороо хийж байгаа зөвлөгөөнөөр түр завсарлаж наашаа ирцгээ! (Цөм инээлдэнэ. Идэр Дулмаа хоёр бас хэд хэдэн хосууд ирцгээнэ).

	Идэр —  За бид ирлээ.

	Дөрөвдүгээр — тэгвэл цэцэрлэгийн эрхлэгч бөгөөд, уурхайн дуучин нөхөр Дулмаагаар дуулуулах санал байна. (Цөм инээлдэн алга ташицгаав).

	Дулмаа —  Заавал би дуулдаг нь юу билээ, цөмөөрөө хамт дуулъя.

	Дөрөвдүгээр — Тэр дууг чамаас өөр олигтой дуулах хүн байхгүй.

	Дулмаа —  Ямар дууг

	Дөрөвдүгээр — Яагаа вэ дээ. Өнөө Идэрийг санаа алдуулдаг дуу

	Дулмаа —  За яршиг даа, харин "Уурхайчин” гэдэг дуугаа цөмөөрөө дуулъя.

	 

	Цэлгэр сайхан нутгийн минь дээгүүр

	Дэлгэр баян хотууд сүндэрлэж байна

	Заяа жаргалын минь амьдрал болсон

	Завод фабрикууд олширсоор байна.

	 

	Гялтганасан хар алтаа

	Гялалзсан их амжилтаа

	Уурхайчид бэлэглэнэ.

	Уурхайчид бэлэглэнэ.

	 

	Гав ганцхан хот тосгоноор барахгүй

	Ган болдыг хайлуулдаг зуух болгоно

	Галт тэрэг яралзсан тал бүхэнд

	Галд дөл бадарсан ажил бүхэнд

	 

	Гялтганасан хар алтаа

	Гялалзсан их амжилтаа

	Уурхайчид бэлэглэнэ.

	Уурхайчид бэлэглэнэ.

	 

	(Дууны дараа хэсэг чимээгүй болоход далдаас хөгжмийн эгшиг хангинана).

	Дөрөвдүгээр — Байз! Зуны клубт олон нийт эхэллээ. Цөмөөрөө очих уу?

	Цөм-За тэгье гээд босоцгооно. (Идэр, Дулмаа хоёроос бусад нь явцгаана).

	Идэр —  Хоёулаа Доржид өнөөдөр дуулгах уу? 

	Дулмаа — Эвгүй юмаа даа.

	Идэр —  Юу вэ?

	Дулмаа —  Чи эхнэртээ хаягдсан, тэгэхэд бид хоёр нийлэх гэж байгаа юм шиг болохгүй байгаа даа?

	Идэр —  Хаанаас даа. Дорж тийм ялимгүй хүн биш. Харин сураг чимээгүй байж байгаад, гэнэт хурим хийвэл гомдоно.

	Дулмаа —  Тэгвэл чи л хэлээрэй. Би Дорж гуайгаас айгаад байдаг юм.

	Идэр —  Би хэлье. Өнөөдөр бас сайхан өдөр өө? 

	Дулмаа — Сайхан өдөр.

	Идэр —  Чи өнөөх дуугаа над дуулж өгөхгүй юу? 

	Дулмаа —  Хоёулаа дуулъя.

	Идэр —  За тэгье. (Энэ үед тэдний зүг ирж явсан Дорж модны ард зогсож сайхан дууг санаа алдан чагнана).

	Дууны үг:

	 

	Ханзарсан цасны цаанаас яргуй гарлаа

	Хагдарсан өвсний дороос ногоо ургалаа

	Хатуу өвлийн хайртал төөнөсөөр

	Хаврын урин ингэж ирлээ.

	 

	Намирсан хөвчийн дундаас шувууд жиргэлээ

	Найгасан мөчрийг дамжаад хаврыг магтлаа

	Хаврын урин ингэж яллаа

	Хамгийн ариун дурлалыг дуудлаа

	 

	Урласан хивсээ хүний өмнө дэлгээд

	Ургуулсан цэцгээ хүний гарт атгуулаад

	Хаврын урин ингэж ирлээ

	Хайрын дууг хүнээс дууллаа

	 

	Уяхан шувууд, урсгал ус хөг нийлүүлэвч

	Урьдахыгаа дахидаггүй хүний дууг гайхна

	Хаврын урин өөрөө уярлаа

	Хад уул цөмөөрөө цуурайтлаа 

	 

	(Тэр хоёрыг дуулаад төгсөхөд Дорж ухасхийн хөдөлж)

	Дорж —  Идэр ээ! Дулмаа та хоёр минь уучил. Би чадахгүй нь яасан ч чадахгүй нь.

	(Тэр хоёр цочин босож Доржийг тосон очив. Цөм нэг хэсэг дуугүй зогсоцгооно).

	Дорж —  Би явъя. Хүүгээ аваад, бүр холын хол явъя, үгүй бол хүүгээ эхэд нь аваачиж өгөөд өөрөө явъя.

	Идэр —  Дорж минь чамд их хэцүү байна. Би энийг чинь ойлгодог гэвч...

	Дорж —  Би хаа ч гэсэн улсдаа ажиллана, ажиллахдаа уурхайд ажиллана. Энд удаан байж болохгүй байна. Эндхийн юм бүхэн над Гэрэлийг санагдуулж байна. Би ганцаараа зовж байгаа бол өөр хэрэг. Нялх үрээ сэтгэлийн зовлонтой болгож байна тэгэхлээр би хүүгээ эхэд нь аваачиж өгөөд...

	Идэр —  Ажилчны хүүг панзчинд аваачиж өгөх гэж үү?

	Дорж —  Эхэд нь аваачиж өгнө гэж байна.

	Идэр —  Эх нь панзчины гарт тоглоом болж байгаа болохоор би тэгж асууж байна. Тэхдээ би Хүрэлчулууныг баян болохоор нь панзчин гэж байгаа юм биш, харин хүний хүчийг мөлждөгөөр нь тэгж байгаа юм.

	Дорж —  Би ойлгож байна. Гэвч над өөр арга алга. Батыг аваачиж өгөөд өөр нэг уурхай дээр очиж ажиллая гэж хатуу шийдлээ. Үнэндээ миний энэ бодол буруу. Гэвч заримдаа буруу юмыг аргагүйн эрхэнд хийх үе амьдралд тохиолддог байна. Би чамтай нөхөрлөсөн үедээ анх удаа буруу юманд тусалж өгөхийг гуйя. Чи намайг эндээс чөлөө авч өөр уурхайд очиж ажиллахад минь тусалж аль.

	Идэр —  Зүйтэй. Би чамтай нөхөрлөсөн үедээ анх удаа чиний гуйсан юманд чадахгүй гэж хэлье.

	Дорж —  Чи үнэнээ хэлж байна уу?

	Идэр —  Үнэн, заримдаа, сайн нөхрийн гуйсан юм нь аргагүй зүйл байвч бас туслахгүй гэх үе амьдралд тохиолддог л юм байна.

	Дорж —  Тийм байна. (явах гэнэ. Дулмаа урдуур нь хөндөлсөж)

	Дулмаа —  Дорж гуай

	Идэр —  Дорж оо, чи байз л даа. Чи энэ олон сайхан нөхдөөс салах гэж үү?

	Дорж —  Нөхдөөс үнэтэй юм над байхгүй. Бас нөхөд минь ч намайг ойлгоно. Тэд яасан намайг орхихгүй. Ер нь манай оронд бидний үед хүн хэзээ ч ганцаардахгүй.

	Идэр —  Яах аргагүй зөв. Тэднээс гадна, манай шинээр нээх уурхайд комбайн тавина. Уурхайн захиргаа, намын хорооноос Монголд ирж байгаа анхдугаар комбайныг чамаар жолоодуулах шийдвэр гаргаад байна.

	Дорж —  Юу? (гээд гайхаж тэднийг ширтэн)

	Идэр —  Тийм биз дээ Дулмаа?

	Дулмаа —  Тийм, тийм өчигдөр оройн зөвлөгөөн дээр шийдсэн юм, өөрт чинь маргааш мэдэгдэнэ.

	Идэр —  Намаас улсаас хамгийн их итгэл найдвараа чамд хүртээж байна.

	Дулмаа —  Тэр комбайн дээр ажиллая гэж тэргүүний уурхайчдаас олон хүн илэрхийлэлт гаргахад олны саналаар таныг баталсан юм.

	Идэр —  Олны саналаар! Нэгд тэр байна. Хоёрт тэр машиныг яаж эзэмших тухай семинарыг хотод сарын хугацаатай сууж авна.

	Дорж —  (Санаа алдаж) Их л итгэл. Сайхан ч хэрэг. Яая даа. Идэр минь, Дулмаа минь? Та нараа гэж би...

	Идэр —  Аа? (Цөм инээлдэнэ)

	Дулмаа —  Нар

	Дорж —  Нөхөд минь, Гэрэл дээр түргэн шиг очоод ирмээр санагдаж байна яах вэ.

	Идэр —  Чи эртээр Шагдар гуайгаар захидал явуулсан биз дээ.

	Дорж —  Үгүй явуулаагүй.

	Идэр —  Очиж ч болох л юм. Харин хүүгээ аваачиж өгөхгүй шүү.

	Дорж —  Өгөхгүй, харин очиж уулзаад, хэдэн үг ярилцаад ирмээр байна.

	Идэр —  Ирэх долоо хоногт чи шөнийн ээлжтэй биз дээ. Хоёулаа өглөө үүрээр манай гурван дугуйтаар явъя. тэгээд оройдоо буцаад ирнэ. Амжихгүй гэж бодвол, ганц өдрийн ажлаас чөлөө өгнө л дөө.

	Дорж —  (баяртай) тэгье. (Энэ үед далдаас) (Идэр ээ гэж дуудаад) наад залуу чинь чамайг ирж явна. (гэж хэлэв). (Хөдөөгийн залуу хүрч ирлээ)

	Хөдөөгийн залуу — Би эндхийн эвлэлийн үүрийн дарга Идэр гэдэг хүнтэй уулзах гэсэн юм сан.

	Идэр —  Би байна. Т а ямар хэрэгтэй бол ?

	Хөдөөгийн залуу — Дорж, Дулмаа хоёрыг хараад дуугүй зогсоно.

	Идэр —  Зүгээр та ярь!

	Хөдөөгийн залуу — Манай сумын эвлэлийн үүрээс танай үүрт энэ албан бичгийг өгөөд, хариуг нь аваад ир гэж намайг явууллаа. (гээд өврөөсөө бичиг гаргаж Идэрт өгнө).

	Идэр —   (Тэр бичгийг задлан уншиж байснаа царай нь хувирав. Доржоо (гээд дахин уншсанаа)... Дорж оо Чи явж бай даа, явах эсэхээ дараа яръя).

	Дорж —  Явах эсэх ээ?

	Идэр —  Үгүй явах тухайгаа дараа яръя. За та хоёр олон нийт дээр очиж бай өвгөн чинь энэ хүнтэй уулзаад та нар дээр очъё. (Дорж удаан бөгөөд эргэн эргэн харсаар Дулмаагийн хамт далд оров).

	Идэр —  Одоо тэгээд Хүрэлчулууны хүргэн болчих гэж үү?

	Хөдөөгийн залуу — Хүрэлчулуун хэдэн хүнд манай хүргэн гэж ярьсан юм билээ. Бас тэр Бадарч гэдэг залуу чинь, залуу ч гэж дээ. Нас нь залуу болохоос сэтгэл нь явчихсан бүр ялзарсан амьтан билээ? Өөрөө Хүрэлчулууны хүргэн гэж ярьдаг юм.

	Идэр —  Одоо тэгээд Гэрэлтэй суусан гэж үү?

	Хөдөөгийн залуу — Өө хэнтэй байх вэ дээ? Ямар чавганцтай нь суултай биш дээ. (Инээнэ).

	Идэр —  (Инээмсэглэж) Ховдог хүн ч, хөрөнгө олбол ч суухаас буцахгүй л дээ.

	Хөдөөгийн залуу — Хүрэлчулууны түрүүний хүргэн чинь нэг цогтой залуу байсан юм гэдэг шүү. Хүрэлчулуунтай зад хэрэлдээд чамд зарагдахгүй, улсдаа ажил хийнэ гэж хэлээд явчихсан юм гэдэг.

	Идэр —  Та түүнийг танихгүй гэж үү?

	Хөдөөгийн залуу — Үгүй манайх өнгөрсөн жил өөр сумнаас нүүж ирсэн айл. Энэ уурхайн хажуу талаар бас манай суманд нэгдэл байгуулагдаад Хүрэлчулуун мэтийн хүмүүсийн лагшинг сүрхий тааламжгүй болгож ч болдог сон бол, нэг ажилтай суулгахад бэлхэн болоод байгаа байх шүү.

	Идэр —  Тийм. Энэ бол гарцаагүй үнэн үг. Гэвч ийм амьтдыг өөрийн хүчээр зүтгэсэн үнэнч, шударга малчдаас ялгаварлах хэрэгтэй. За би бичиг хийгээд өгье л дөө. Гэвч та хэзээ буцах вэ?

	Хөдөөгийн залуу — Өнөө буцах юм уу гэсэн, танайхны амарч байгааг хараад, сэтгэл хоргодоод л байна шүү. Маргааш буцдаг юм билүү дээ. Харин урагдсан батлах нь танд хэрэгтэй юу гээд өврөөсөө урагдсан батлах гаргаж өгөв.

	Идэр —  (Үзсэнээ) та нар яаж байгаад олов оо?

	Хөдөөгийн залуу — Оготнын нүхэнд хийчихсэн байхыг нь олсон юм.

	Идэр —  Мөн шийдчихсэн эр юм даа. Та маргааш гарах юм бол бичгээ өглөө авна уу? Одоо хамт явж зугаалъя.

	Хөдөөгийн залуу — Тэгье тэгье. Бид гишүүн байсан гэдгийг нь мэдэж байна. Дээлийн нь энгэр дээр хүртэл тэмдгийн хуучин нүх харагдаж байна билээ. Гэвч танай үүрийн албан ёсны баталгаа хэрэгтэй, тэгээд бид хурал дээрээ чирч аваачаад алга ташиж байгаад хөөж орхино.

	Идэр —  Хүн мөн ингэж дампуурдаг аа (Гэтэл гармонийн дуу ойртон хангинав) (Тэр хоёр явснаа зогсоод)

	Идэр —  Манайхан ч ирлээ.

	Залуу — Мөн ч сайхан байна. Ийм нөхдийн дунд ажиллах яасан сайхан бол, хажуугаас нь харахад хийморь сэргэх шиг болох юм.

	Идэр —  Сайхан шүү. За байз би Дорждоо яаж хэлдэг юм билээ. Мөн ч халуухан санагдаад байх чинь вэ? (Залуусын түрүүч нь тайзан дээр гарч ирлээ. Тэд “Уурхайчид” гэдэг дуугаа дуулж явна).

	Хөшиг

	 


ГУРАВДУГААР БҮЛЭГ

	ТАВДУГААР ҮЗЭГДЭЛ

	Хүрэлчулууны гэрийн дотоод байдал

	Гэрэл — Чи юу хийгээд арваад хоночхов оо

	Долгор  —  Хүнээс жаал зугаа авлагатай, нэг явсных гэж бодоод түүнийгээ хөөцөлдсөөр явтал удчихлаа.

	Гэрэл — Бадарч ирснээсээ хойш, Дулмаа ч гэх шиг, суучихжээ ч гэх шиг, элдвийн юм ярьж сэтгэл зовоогоод... тэгээд надтай ханилъя гэж өдөр болгон гуйдаг юм болохоор нь худлаа хэлж хутгаж байна гэдгийг нь мэдсэн мөртөө, бас л амь тэмцэх юм байна шүү. За мартсан чи захиаг минь Доржид өгөв үү?

	Долгор  —  Үгүй өгөөгүй.

	Гэрэл — Яагаад?

	Долгор  —  Яах юу байх вэ дээ. Өвгөн минь Бадарчийн хэлдэг үнэн шүү. Тэр Дулмаа гэдэг чинь...

	Гэрэл — Худлаа Долгор минь. Чи өөрөө орж үзэхгүй ээ.

	Долгор  —  Бүр гэрт нь очоод суучихсан байна билээ.

	Гэрэл — Юу ч гэх вэ дээ, мөн хачин юм байна даа.

	Долгор  —  Хачинсах юмгүй, өвгөн чинь, бүр нүдээрээ үзсэн.

	Гэрэл — Бадарчийг цусаар уйлаад хэлж байсан ч би итгэхгүй... Дорж, тэгээд бас Дулмаа... Харин чамайг, тэгээд нүдээрээ үзсэн гэхээр чинь...

	Долгор  —  Үгүй тэгээд тэр муу хүүхнийг ямар байсан гэж бодно оо. Пөөх харахтай зэрэг нүдэнд хүйтэн оргиод... Би чиний захиаг өгөх нь байтугай, чиний төлөөнөөс хор хөдөлж амь тэмцэхдээ, манай Гэрэл хүнтэй суусан шүү дээ гээд хэлчихсэн байг л дээ. Гэрэл минь битгий уйл хайран нулимс. Тэрэнд орвол хор ч байна, шар ч байна, түргэхэн шиг хүнтэй суучих. Яадаг юм бэ, их бодож нэг хэсэг эвгүй л байна биз. Энэ Бадарчтай суу. Гайгүй өвгөн минь, шүд зууж биеэ барьсаар байтал нэг мэдэхэд д дасаж орхино.

	Гэрэл — Би ер нь ингэнэ гэж даанч бодсонгүй.

	Долгор  —  Би чамайг бодвол насаар нэлээд хэд ах шүү дээ. Гэрэл минь өнгөрсөн юманд битгий тэгж хайран сайхан сэтгэлээ зовоо, чамайг зовоод байвал одоо би Бадарчийг дуудаад хэлээд өгье.

	Гэрэл — Тэгэх дээр хүрвэл ч...

	Долгор  —  Цаадах чинь баярласан хэрээ бархирна гэгчээр чухам яах бол доо.

	Гэрэл — Яая даа би, Долгор минь яасан хэцүү юм бэ? 

	Долгор  —  Иш чи яасан хор, шаргүй амьтан бэ? Аль Бадарчид хэлээд өгье. (Энэ үед Хүрэлчулуун, Бадарч хоёр шампанск архи аяга, аяганы ширээ барьж ярьсаар орж ирнэ).

	Хүрэлчулуун — Энэ мөн хэцүү нараа. Гадаа суулгадаггүй шүү. Алив, Гэрэл ээ, охин минь, гаднаас олбог оруулаад ир (Гэрэл гарна)

	Бадарч — Зүгээр, зүгээр би өөрөө оруулъя (гээд Гэрэлийн хойноос гараад удалгүй олбог аваад ирнэ).

	Хүрэлчулуун — Юмтай явахын тулд хүнийг бага хөлсөөр зарж, их юм хийлгэж чадах хэрэгтэй. Юм үгүй нь юмтайдаа зарагдаж, буянтай нь буян хишиггүйнхээ голыг зогоож байдаг чинь заяаны хэрэг болохоос биш, заналын хэрэг биш.

	Бадарч — Чухам үнэн. Аргагүй л ухаантай хүний үг.

	Долгор  —  Хүн зарна гэдэг чинь болохгүй хэрэг. Амьтан юу гэж хэлэх вэ?

	Хүрэлчулуун — Танайх шиг хэдхэн бол тэгж хэлэхэд болно. Гэтэл манайх шиг бол шал өөр хэрэг.

	Бадарч — Тийм шүү, Долгор минь

	Долгор  —  Хүн зарчхаад юу бодож байх вэ? Би л чадахгүй. Т эгээд өөрөө юу хийж байх вэ?

	Хүрэлчулуун — Танайх адуугаа оторт өгдөг үү?

	Долгор  —  Өвөл үү?

	Хүрэлчулуун — Тийм

	Долгор  —  Өгөлгүй яах вэ дээ.

	Хүрэлчулуун (инээж) За тэгвэл тэр чинь зарцалж л байгаа хэрэг.

	Бадарч — (инээж) Мөн гарцаагүй тулгаж байна. Ийм ухаантай хүн...

	Долгор  —  Бид хөлсийг нь хангалттай өгдөг.

	Хүрэлчулуун — Ярихад ч янз бүрийн юм хэлж болно.

	Гэвч чанар нь нэг л үг.

	Долгор  —  За тэр ч яах вэ... Би явлаа (гээд боссоноо), харин Бадарч аа аяар манайд очоорой би чихэнд чинь чихэр шиг үг хэлэмз...

	Бадарч — Тэгвэл одоо очъё.

	Долгор  —  Дараа болъё (гээд явна)

	Хүрэлчулуун — За тэгээд жаахан ажилтай явахад амьтан хордож ад үздэг.

	Бадарч — Тэгнэ дээ, аргагүй хэрэг.

	Хүрэлчулуун — Аргагүй хэрэг биш. Харин аргаа барсан хэрэг (гээд аяга дүүрэн архи уув)

	Бадарч — (Хүрэлчулууны аяганд архи хийх зуур) Үнэндээ л тийм юм даа.

	Хүрэлчулуун — Арчаагүйгээсээ хоосон болчхоод түүнийгээ ойлгохгүй баян хүний уршгаар хоосон болсон юм шиг баян хүнийг ад үзэн яддаг. Манай эндхийнхэн Хүрэлчулуун тономхой, Хүрэлчулуун харамч энэ тэр гээд л ярьдаг. Хүрэлчулуунд атаархсанаас тэгж ярьдаг. Гэтэл Хүрэлчулуун тэдэнд гэм хийсэн өдөр нэг ч үгүй. Харин тус л болдог байх шүү.

	Бадарч — Т усыг усаар гэгч л болж байгаа нь тэр.

	Хүрэлчулуун — Би л өдийд хоосон байсан бол хэнтэй ч атаархахгүй өөрийнхөө толгой руу л хайр найргүй нүдэж байх байсан.

	Бадарч — (Бахдалтай инээн) “Ёстой нэг мэргэн үг” байна даа гэхдээ хүн зарна гэдэг чинь айхавтар болоод байна. Нөгөө танд уншиж өгсөн сонин чинь айхавтар зүйл шүү. 

	Хүрэлчулуун — Нөгөө зарц нарын ашгийг хамгаалъя гэдэг үү дээ

	Бадарч — Тийм.

	Хүрэлчулуун — Хэцүү, гэвч амьд хүн аргатай аргал цогтой

	Бадарч — Та бид хоёр нийлэхэд ч арга олно байх аа.

	Хүрэлчулуун — Болно ч олно ч... За би гараад ирье гээд (босон явахад нь)

	Бадарч — (босож) би хамт гарах уу? 

	Хүрэлчулуун — Зүгээр хүү минь сууж бай гээд (гарлаа) 

	Бадарч — Чиний л хэлсэн үг. Гэвч онгирон зангаар нь дэмжиж байгаад хөлд нь чөдөр хийж болох байх. Бас тэгээд ямааны нас үүнд үлдсэн юм биш дээ (гээд буцаж суув. Гэрэл орж ирэхэд, Бадарч их л сайхан зантай инээн угтаж очив)

	Бадарч — Гэрэл ээ, би чиний үгийг хүлээж байна. Чи миний сэтгэлийг бодооч дээ. Чамд миний сэтгэл шиг үнэнч юм хэзээ ч олдохгүй. Гэрэл ээ би чиний зовлонг сайн мэдэж байна. Чи бид хоёр хэн маань зовсон улс харин зовсон сэтгэлээ жаргаах ч боломж байна (гээд Гэрэлийн гарыг барьж авлаа) Гэрэл ээ! Хэрэв чи Доржгүйгээр байж чадахгүй юм болчхож түүнийг чиний төлөө гуйя. Хэрэв чи хүүгээ авчиръя гэж бодож байгаа бол Би Батыг цэцэрлэг дээрээс нь хулгайлаад авчирч чадна. Чиний сэтгэлийг амар байлгахын тулд би яахаас ч буцахгүй. Өөрийн дурлалыг, өөрийн жаргалыг өөртэйгөө хамт газар булсан ч хамаагүй (гэж ярьж Гэрэлийг алгуурхан тэвэрч Гэрэлийг үнсэх гэхэд нь)

	Гэрэл — (Бадарчийн хошууг гараараа зайлуулж) хэрэггүй.

	Бадарч — (Санаа алдан) За чи Доржийг бодож байна уу?

	Гэрэл — Тийм.

	Бадарч — Гэтэл чиний энэ сайхан сэтгэлийг Дорж хамгийн бузар сэтгэлээр хариулж байна шүү дээ. Дорж хэдийнээ чамайг мартаж орхисон. Дулмаатай үнсэлцээд зогсож байхыг нь би харсан шүү дээ.

	Гэрэл — Би хараагүй.

	Бадарч — Харж хэзээ ч болно.

	Гэрэл — тавиач!

	Бадарч — За даанч дээ чи минь миний хайр дурлалыг хүндэтгэж хайрлахаа байг, ядахдаа намайг өрөвдөөч дээ. (Гэрэлийг тавин санаа алдаж орон дээр суув).

	(Хүрэлчулуун, Должин хоёр орж ирнэ)

	Хүрэлчулуун — За хүүхдүүд минь гүүгээ саацгаа 

	Бадарч — За тэгье нээрэн унага маань цангаж хэцүүджээ.

	Должин —  Хүү минь яв даа.

	Гэрэл — За явъя гээд гарахад (Бадарч хувин барьж дагалдан гарлаа).

	Хүрэлчулуун — За суу, миний үгийг сайн сонсож бай. Харин битгий дөргүй сарлаг шиг зөрөөд байгаарай.

	Должин —  (голомтын хажууд сууж) Энэ толгой ч их зовлон үзнэ, болоогүй байна.

	Хүрэлчулуун — Чи бид хоёр, энэ хэдэн малыг маллаж чадахгүй боллоо. Гэтэл энэ хэдгүйгээр бид хоёр амьдарч чадахгүй нь мэдээжийн хэрэг

	Должин —  Амьдралд маань ахдаад байна л даа.

	Хүрэлчулуун — Тэнэг минь тийм биш, амьдралд хөрөнгө илүүднэ гэж түмэн олны түүх сударт гараагүй хэрэг.

	Должин —  Эд мэдэхгүй хүн, эдийн нэр гутаана гэгчээр, А мэдэхгүй байж судар дурдаад яана билээ дээ.

	Хүрэлчулуун — Дуугүй бай тэнэг минь...энэ хэдэн мал бол улсын төлөвлөгөөтэй мал. Төлөвлөгөө тасалдуулбал ялд ороход тун амархан байна. Хүн олж заръя гэхэд наад тал нь олдохгүй болж байна. Цаад тал нь олны ам хэл хэцүү байна. Тиймд хүргэнтэй болох хэрэгтэй.

	Должин —  Доржийгоо л авчиръя

	Хүрэлчулуун — Ухаанд нь ухна үхсэн хүн гэдэг яасан ч хэцүү юм бэ дээ. Дорж ирэхгүй байна шүү дээ. Би ингэж бодож байна. Гэрэлээг энэ Бадарчтай суулгая.

	Должин —  Нөхөртэй, хүүхэдтэй хүнийг хүнтэй суулгах гэж үү дээ. Чи чинь юу ярьж байгаа нь энэ вэ?

	Хүрэлчулуун — Ирэхгүй хүүхэд, нөхөр хоёроор ямар балдуушаа хийх юм. Тэгээд Дорж ирлээ ч гэсэн надтай таарахгүй. Ажил хийх талаар Доржтой зүйрлэх хүн олон олдохгүй. Гэвч Дорж бол хүнд зарагдахгүй хүн. Гэтэл манайд гэрийн эзэн хэрэггүй, харин ажил хийх хүн хэрэгтэй. Бадарч ажил хийхийн хувьд Доржийн чигчий хуруунд ч хүрэхгүй. Гэвч миний хөрөнгө байсан цагт гарын дор хүн. Суу гэсэн газарт минь сууж, бос гэсэн үед минь босож байна. Бас тэгээд Бадарч бол наймаа арилжаанд золбоотой хүүхэд шүү.

	Должин —  Гэрэл минь нөхөр, хүүхдэдээ даанч хайртай юм шүү дээ.

	Хүрэлчулуун — Залуу хүн нөхөртэй болоод хүүхэдтэй болно. Тэгээд л тэр хоёрыг мартаж орхино. Хорвоогийн амьдрал гэдэг чинь цагт санаж, цагт мартаж, байдаг жамтай юм.

	Должин —  Охин минь энэ Бадарчид дургүй.

	Хүрэлчулуун — Дур хайр чинь хоосон зүйл. Хүн чадалтай хоолтой явахдаа л сэтгэл хайр гэдэг, би анх чамтай суухдаа чамд хайртай дуртайгаас суусан уу? үгүй. Өөрөөсөө арван ах эхнэртэй би амьдрахын төлөө суусан. Хавчиг үүрэгтэй тэнүүчилж явах минь гутамшиг яршиг санагдаад, чиний 30 гаруй мал, толгой хорогдож болох оронд чинь болж суусан. Тэгээд чи бид хоёр хэнээс ч доргүй амьдрах болсон. Хөрөнгөтэй ч болсон, үртэй ч болсон. Энэ хэдэн малаасаа салахгүй амьдаръя гэж бодвол, охиноо Бадарчтай суулгах хэрэгтэй байна. Хэрэв өдий болгочхоод энэ хөрөнгийг атга шороо шиг үзэж цацъя гэж бодож байгаа бол өөрөө мэд.

	Должин —  Аа бурхан минь би чамд хэчнээн хайртай сайн байлаа даа. Бүү үзэгд.

	Хүрэлчулуун — Түүнд одоо бухимдаад яах вэ. Одоо чи бид хоёр салахгүй шүү дээ. Тэгээд чи бид хоёрын хамтарсан амьдрал хэн хэнд маань сайхан л өнгөрлөө.

	Должин —  Ийм ч юм байх гэж дээ.

	Хүрэлчулуун — Байлгүй яах вэ, хорвоо гэдэг чинь их юмыг багтаадаг юм шүү.

	Должин —  Би л Гэрэлд хэлж чадахгүй

	Хүрэлчулуун — Би чамаас хэлж аль гэж гуйж байгаа юм биш, харин битгий саад болоорой гэж хэлж байгаа юм (Гаднаас гүү саасан Гэрэл, Бадарч хоёр ирлээ)

	Хүрэлчулуун — Бадарч аа, хүү минь гараад тугалын зэлээ зайлуулчхаад дараа нь хатсан эсгийгээ тэргэн дээр хураачих!

	Бадарч — За тэгье, би бас нөгөө Шагдар гуайд өгөх ноосоо нөгөө хэлдгээрээ болгочихъё гэж бодож байна.

	Хүрэлчулуун — (баяртай инээмсэглэж) хүү минь бага холиорой ихэдвэл тэр золиг чинь мэдчих нь шүү.

	Бадарч — За би жорыг нь тааруулна. Та битгий зов. Би хуурай хоргол нүдэж байгаад холчихно (гээд гарлаа).

	Хүрэлчулуун — Золбоотой хүүхэд шүү. За миний хүү энд суу... Аав нь хүүтэйгээ амьдралын чухал юм яръя гэхэд нь Гэрэл санаа алдан заасан газарт нь суув.

	Должин —  Юу болох бол доо. Бурхан минь

	Хүрэлчулуун — (Должинг муухай хараад, дараа нь Гэрэлийн магнай дээр нь үнссэнээ) За хүү минь Дорж ирэхгүй бололтой яадаг юм билээ дээ?

	Гэрэл — Ирэх байх аа.

	Хүрэлчулуун — Ирэхгүй байх аа, сая Шагдараар захиа ч явуулсангүй шүү дээ... Хүү минь одоо ингээд нэг хань нөхөртэй болохыг бодвол дээр юм биш үү дээ. Залуу хүн нөхөргүй явахгүй нь лав. Бас тэгээд энэ хэдэн мал чинь эзэнгүй болох нь байна. Энэ хөрөнгө бол миний хүүгийн л юм. Аав нь халуунд халж, хүйтэнд хөрж явж энэ хэдэн малыг чиний төлөө л өсгөсөн шүү дээ. Үнэндээ энэ бол чиний төлөө асгаруулсан миний хөлсний дуслаас бүтсэн юм шүү дээ. Тийм биз дээ. Одоо л чи үүнээ яахаа бодох хэрэгтэй. Должин оо! Бадарч ер нь овоо золбоотой ажилсаг сайхан залуу байна шүү.

	Должин —  Манай Доржийн дэргэд хөдөлж байгаа нь намрын тарган голио шиг.

	Хүрэлчулуун — (Должинг хялайн харж) дуугүй бай.

	Гэрэл — Аав минь би нөхөртэй, хүүхэдтэй хүн шүү дээ.

	Хүрэлчулуун — Хэцүү, аав нь мэдээд л байна. Гэвч ирэхгүй хүнийг яая гэхэв дээ. Хүүгээ авчирч болох юм. Гэтэл Дорж өгөхгүй. За яах вэ хүүгээ авъя гээд Доржтой шүүхэд очъё. Гэвч Доржийн үг одоо миний үгнээс үнэтэй шүү дээ.

	Должин —  Охин өөрөө л мэд, дургүй юм бол...

	Хүрэлчулуун — Чи битгий ярианд саад болоод бай л даа.

	Гэрэл — Аав аа! Доржийг ирүүлж чадна гэсэн таны үгэнд итгэж л энд ирсэн.

	Хүрэлчулуун — Чамд энэ хэд чинь эцэг эх бид хоёр чинь хамаагүй гэж үү дээ.

	Гэрэл — Энэ хөрөнгө ч миний л юм л даа. Та хоёр над хэрэгтэй.

	Хүрэлчулуун — Үнэндээ, тийм л байх ёстой.

	Гэрэл — Би хүүхэдтэй, нөхөртэй хүн

	Хүрэлчулуун — Доржийг хэн нөхөр гэдэг юм бэ?

	Гэрэл —  Миний нөхөр... би нөхрөө гэдэг юм.

	Хүрэлчулуун — (Царай нь хувирна) За тэгвэл би хөгшин хүн. Энэ хэдэн малыг чинь дагаж, чиний зарц болж чадахгүй бушуухан үрж хаяад тэр Дорж дээр чинь очъё. Юунд саяын хүйтэн бороонд өөрөө осгох шахаж хүний хүүхдийг осгоох шахаж байж аварч авлаа даа. (толгойгоо шааж) зүтгэж байж өдий болгоод эцэст нь шавар байшингийн ёроолд буянт малын бараа харахгүй үхэх заяатай юм байгаа даа (гээд Гэрэлийг хулгай нүдээр харна. Гэрэл дуугүй байна) за энэ хэдийг нөгөө Галсанд төлөвлөгөөтэй өгчихье. Бас хагасыг нь энэ Бадарч хүү малд овоо дуртай юм байна билээ өгч орхиё. Тэгээд л тэр Дорж дээр очъё. Ийм болгочхоод харийн хар элэгтэй хүний идэш болгодог байж дээ. (Санаа алдаж, нулимсаа арчсанаа), — Чи хүнд өгөхийг зөвшөөрч байгаа юм биз дээ. Чиний хөрөнгө чи мэдэх хэрэгтэй. Чиний захиа чинь мэдэх хэрэг. Заяагүй хүн, замд тавьсан ембүү дээгүүр нүдээ аньж гарсан юм гэдэг шиг л болж байна гээд дуугүй болж Гэрэлийг ширтэн тамхи татав. Гэрэл бас л дуугарсангүй — За хүү минь битгий гомдоорой халуун дээр нь ооч, бүлээн дээр нь залгил гэж үг байдаг. Одоо Галсангийнд очоод яръя. Ийм буянаас татгалзах хүн байхгүй гээд босож үүд рүү явах замдаа хөхүүрийг тэвэрч, (захаас нь адис аваад) цааш явж гарлаа.

	Гэрэл — (Хүрэлчулууныг ажиглан харж байснаа) Аав аа би... гээд хойноос нь гүйн гарлаа.

	Должин —  (Бас босож) ийм зовлон гэж байдгаа гээд хойноос нь гарлаа.

	(Гаднаас Хүрэлчулуун, Шагдар хоёр орж ирэхэд уйлсан Гэрэлийг Должин хөтлөн, нулимсыг нь гараараа арчин орж ирлээ)

	Шагдар — Та нар чинь юу олоод уйлж майлаад байна даа.

	Хүрэлчулуун — Юу болох вэ дээ. Охин хүргэнтэй л шан пан болсон юм байх, залуу улс юу л болов гэж

	Шагдар — Одоо тэгээд танайх чинь хүргэнтэй болж байгаа юм биз дээ. 

	Хүрэлчулуун — Тэгэхээс яах вэ дээ. Харин овоо сайн хүн байна.

	Шагдар — Өө зайлуул, ийм амьтан байсан юм уу? Гэрэл рүү хялайн харснаа-овоо сайхан гэр бүл байсан юм сан. Сайн нэрийг хүсэвч олдох нь бэрх, муу нэрийг хусавч арилах нь бэрх дээ (гээд өврөөсөө 20 төгрөг гаргаад) үүнийгээ ав!

	Хүрэлчулуун — Юу юм бэ?

	Шагдар — Нөгөө ноос, сүү чамаас авахаа больсон. Нэгдэл миний төлөө өгөх болсон.

	Хүрэлчулуун — Үгүй чи дэнчин барилцчихаад буцах гэж үү?

	Шагдар — Дэнчин, бага хэрэг, миний дэнчин буцах, ялимгүй хэрэг болоод байна шүү.

	Хүрэлчулуун — Должин оо! Шагдарт цай хийж өгөөч!

	Шагдар — Зүгээр би цай уухгүй. Би танай саахалтын Г омботой уулзах яаруу хэрэгтэй яваа, бушуухан явъя.

	Хүрэлчулуун — Шагдар минь чи тэгээд буцах гэж үү дээ.

	Шагдар — Буцах юу байх вэ. Авахгүй л гэж байна. Нэгдэл надад хоршооны үнээр өгнө гэсэн.

	Хүрэлчулуун — Үгүй чи тэгээд хэдэн адууг минь өвөл аваад явна биз дээ.

	Шагдар — Би нэгдлийн адууг хариулна. Танайхныг чадахгүй байх.

	Хүрэлчулуун — Чи чинь хүнийг усгүй газар цусгүй алах хүн байна даа.

	Шагдар — Би чамд олон жил зарагдахдаа огт хар буруу санаагүй бас зарагдаж, чамд юм бүхэнд мөлжигдөж явсныгаа ч мэдээгүй. Гэтэл сайн хүний хүчээр (гээд өврөөсөө сонин гаргаж) Бүх явдлыг мэдэж нүд минь нээгдэв. Цаашдаа ч олон хүний нүд нээгдэнэ. дээ. За одоо би явлаа. Манайхан цагаан хөндийд хоёр худаг гаргаж намаржихаар төлөвлөсөн. Өнөө орой 30 гаруй хүн очиж худаг ухна.

	Хүрэлчулуун — Манай намаржаан дээр үү?

	Шагдар — Тийм манай намарждаг газар. Чи энэ сонин уншаад ухаан орж магад шүү. Хүрэлчулуун муухай харахад нь чамд аягүй байна уу? Цаашдаа аягүй юм олон л гарах байх шүү, гэвч энэ бүхэн бол та нараас Доржид учруулж байгаа зовлонг бодвол юу ч биш гээд гарч явлаа.

	Хүрэлчулуун — За тийм байж, харж байна уу? Шагдар хүртэл хэдэн малыг минь харж өгдгөө болилоо. Одоо өөрийн хүнгүй бол энэ хэдэн малгүй гэсэн үг. Бас намар болох гэж байна. Гэрэл ээ чи энэ хүнийг бодох хэрэгтэй. Бадарч маань хамаг юмыг өөрийн хүн шиг хийж байна. Энэ хүү ингээд явчих юм бол бид сүйд болно. Бас одоо улс амьтан Бадарчийг манай хүргэн л гэх болж. Гэтэл ингээд явчихвал хүн хүнийг хайрлах биш дээ. Хүрэлчулууных бас нэг хүргэн зайлуулав гээд л ярина. (гээд хувинтай айргаас хийж уугаад Гэрэлийг ажиглан харснаа) Аав ээж хоёр чинь хэчнээн наслах билээ. Муу аав чинь шөнө өдөргүй энэ хэдэн малын хойноос явж байна. Насанд дарагдсан эцгээ чи хайрлахгүй юм бол хэн хайрлах юм бэ? Тийм биз дээ.

	Гэрэл — (Уйлан) тийм

	Хүрэлчулуун — Бадарч бол саяхан хэдэн малаасаа салж хоосрол ядралын зовлон үзсэн хүн. Одоо манай хөрөнгийг үзээд үүнээс яавал салахгүй байхыг хичээнэ. Манай хөрөнгө байсан цагт энэ хүн бидний гарын аяар байна. Ер нь тэгээд үнэнийг ярихад хүүг минь барагтай юм болчиход Бадарч юу ч хэлэхгүй шүү дээ.

	Гэрэл — Юу гэнэ ээ.

	Хүрэлчулуун — Бидний гарын аясаар хүн шүү. Бас чи заримдаа ч Дорж дээрээ...

	Гэрэл — (босон) Юу, та дахиад энэ үгээ битгий хэл. Би. Бадарчтай чинь суухгүй.

	Хүрэлчулуун — (уурлан) тэгвэл би чамд өнчин ишиг ч өгөхгүй дээ.

	Гэрэл — Авах ч үгүй би явна.

	Должин —  Ийм л юм болох гээд байсан юм аа. Бурхан минь яадаг билээ.

	Хүрэлчулуун — Гуйгаад ирсэн ч өгөхгүй дээ.

	Должин —  Хар тэнэг зөнөг минь төрсөн ганц охин чинь чамд энэ хэдэн малаас хэрэггүй болсон гэж үү?

	Хүрэлчулуун — Энэ хүүхэн чамайг тэжээхгүй, энэ хэдэн мал чамайг тэжээнэ.

	Гэрэл — Би юу ч горьдохгүй, би энэ хэдэн малыг чинь төлөө таны гарт зарц уях аргамж болж байгаагаа одоо мэдлээ, би саяхан хүртэл энэ мал миний хөрөнгө гэж бодож явсан. Гэтэл энэ малтай чинь, түүнээс чинь дор эд болж байгаагаа ойлгож авлаа. Би одоо явна (гээд гүйн гарлаа)

	Должин —  (уйлан) хар зөнөг минь, чиний ганц үр чинь шүү дээ. Чи чулуу юм уу? хүн юм уу? (уйлна)

	Хүрэлчулуун — Дуугүй бай

	Должин —  Чи миний үг дууг хорьж чадахгүй би хашхирна, хар тэнэг минь би хашхирна.

	Хүрэлчулуун — Бадарч аа, хүү минь наадах Гэрэлийгээ бариад аваарай би тэр явдаг мөчийг нь хугалъя гээд ташуураа аваад гарах гэхэд нь Должин очиж барилцан авна. Гэвч Должинг түлхэн унагав. Гэтэл Должин босов.

	Должин —  Хүү минь, охин минь, ийм шившигтэй амьтан гэж байдаг аа (гээд гүйн гарлаа)

	(Гурван дугуйтын дуу гарлаа)

	Гэтэл Хүрэлчулуун — ташуураараа хойноос нь шидэв. Должин оногдоод битүү дуу гарган унах нь сонстов. Хүрэлчулуун хойноос нь гарлаа. Хүрэлчулуун, Бадарч хоёр Должинг өргөж орж ирээд орон дээр нь хэвтүүлэв.

	Бадарч — Гэрэл таны хүрэн морийг унаад зугтаалаа. Гомбын үүдэнд гурван дугуйтай хоёр хүн бас Шагдартай зогсож ярихад нь би барьж ирэх гэж мордсон, гэтэл тэр хүмүүс бол Дорж, Идэр хоёр тул би айгаад очиж чадсангүй. (Гурван дугуйтын дуу дахин гарахад)-Тэд явж байна уу? ирж байна уу? (Хүрэлчулуун Должинг харан ууртаа хамаг бие нь чичрэн зогсож байлаа).

	Бадарч — Ийм заяагүй хүүхэн гэж байдаг аа. Ийм сайхан аав ээжийгээ хаяад юугаа эрж явна вэ? Би хар элэгтэй хүний хүн авч хаяж явах сэтгэл үнэндээ алга. Таны бие чинь чичрээд байна (гээд сугадан авч, аав минь та суу тайвшир, хүү нь цай хийж өгье гэхэд нь) (Хүрэлчулуун түлхэн зайлуулж өмнөөс нь явахад Бадарч ухарна).

	Бадарч — (Өмнө нь сөхрөн) Аав минь та тайвшир, би таныг хэзээ ч орхихгүй.

	Хүрэлчулуун — Чи намайг ганц төрсөн охиноос минь салгаад, одоо хавсар гөлөг шиг эрхэлж, миний хөрөнгийг идэх санаатай байна уу? Шүлс чинь эрт гоожиж байна. Чи зальтай байхад түүнийг чинь мэдэх ухаан над байна. Гар бушуухан зайл миний нүдэнд бүү үзэгд (гээд хашхиран өшиглөх гээд ухасхийхэд нь Бадарч зугтан гарлаа)

	Должин —  (хөдөлж)шунал ихэдвэл шулам болно гэдэг энэ байна шүү дээ.

	Хүрэлчулуун — Юу, би буруутаж байна гэж үү? Гэрэлийг энэ хөрөнгө татахгүй юу татав. Муу гуйлгачин Шагдарыг хүртэл юу татав.

	Шагдар — (орж ирээд) Бид нарыг үнэн татаж байгаа юм шүү.

	Хүрэлчулуун — Үнэн худлыг ярих болоогүй байна. Хэний талд үнэн байгааг харна даа.

	Шагдар — Чи харж чадахгүй. Чиний харамч, ховдог сэтгэл чинь нүдийг чинь харалган болгож, чамаас үнэнийг хааж байна.

	Должин —  Чухамдаа. Хүн ийм адгуус болно гэж байдаг аа.

	Шагдар — Хүрэлчулуун — Чи бодох хэрэгтэй. Энэ амьдралыг гутаахад амархан, чимэхэд хэцүү зүйл шүү.

	Должин —  Ай даа, мэдэхгүй. Үүний толгойд ухаан орох бол уу даа. Ганц үрээ шүү. Түмэн ах дүү нар минь энэ тэнэгийг хараач дээ.

	Шагдар — Бодох хэрэгтэй шүү. Хүрэлчулуун...3а би ч явж худаг ухъя. Гэрэлийн морийг уясан шүү.

	Хүрэлчулуун — Гэрэл хаачсан бэ?

	Шагдар — Өөрийн замаар явсан. Чи ч өөрийн замыг бодох хэрэгтэй. Должин өндийж босоод Шагдар руу явна.

	Должин — Шагдар минь! Намайг хүүхдүүд дээр -минь хүргэж өг, би чамтай хамт явна... гээд явахад нь Шагдар тосон авч хөтлөн явна.

	Должин —  Тэнэг минь чи тэр замыг бодоорой.

	Хөшиг.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	 

	
Чадраабалын ЛОДОЙДАМБА (1917-1969)

	Ч. Лодойдамба 1916.8.20-нд Говь-Алтай аймгийн Түмэн суманд төржээ. Үргэлжилсэн үг, жүжгийн зохиолч, утга зохиолын судлаач. Соёл олон нийтийн нэрт зүтгэлтэн, Чойбалсангийн болон төрийн шагналыг 1953, 1971 онуудад хоёр удаа хүртжээ.

	Туульч хүний гэр бүлд төржээ. 1954 онд Монгол улсын их сургууль төгсжээ. 1959 онд ЗХУКН-ын Төв Хорооны дэргэдэх Нийгмийн шинжлэх ухааны академийн аспирантурт суралцаж урлаг судлалын ухааны дэд эрдэмтний зэргийг хамгаалжээ. БНМАУ-ын соёлын яамны орлогч сайдаар олон жил ажилласан. Ч. Лодойдамба цуцалтгүй ажиллаж зүтгэж эх орныхоо соёлыг хөгжүүлэх үйл хэрэгт ихээхэн хувь нэмрээ оруулсан юм. Хөдөлмөрийн гавьяаны улаан тугийн одон, Алтан гадас одон болон медалиудаар шагнагджээ.

	1940 оноос эхлэн уран зохиол бичих болжээ. Ч. Лодойдамба орчин үеийн монголын үргэлжилсэн үгийн зохиолын том төлөөлөгч, анхны роман бичсэн зохиолчийн нэг юм. Монголын үргэлжилсэн үгийн зохиолын эрдэнийн санд орсон түүний “Тунгалаг Тамир” роман нь монгол болон гадаадын уншигчдын өргөн талархал хүлээсэн байна.

	Ч. Лодойдамба урлаг утга зохиолын өргөн мэдлэгтэй, авьяас чадвартай уран бүтээлийнхээ ажилд ардач, намч зарчмыг тууштай баримталдаг бөгөөд залуу үеийнхнийг хүмүүжүүлэх үйлст чин үнэнчээр хүчин зүтгэж байв.

